
252

Jun qꞌolbꞌil tuꞌn Pabl kye 
nimil toj tnam Corint

1  1 Ayiꞌn Pabl, o chin txokliꞌy noq 
tuꞌn tajbꞌil qMan Dios, tuꞌn woka 

te jun tsanjil Klolqe Jesucrist. Nkubꞌ 
ntzꞌibꞌinjiꞌy uꞌj luꞌn junx tukꞌa qerman 
Sóstenes 2 te kyeꞌy, ayiꞌy Ttanim Dios 
toj tnam Corint, a ayiꞌy o chi el paꞌn tuꞌn 
Crist, a Jesús, tiꞌj tkyaqil nya bꞌaꞌn, ex 
o saqix kyanmiꞌn tuꞌn. Ex o chi oka te 
tajlal Ttanim Dios junx kyukꞌa txqantl 
toj tkyaqil twutz txꞌotxꞌ, ayeꞌ nimilqe tiꞌj 
tbꞌi Jesucrist, a tAjaw Tkyaqil, a kyAjaw 
ex qAjaw te jun majx.

3 Noqit ax qMan Dios ex qAjaw 
Jesucrist tzaj qꞌonte t-xtalbꞌil ex tnukꞌbꞌil 
kyibꞌaja.

4 Kukx nxi nqꞌoꞌnjiꞌy chjonte te Dios 
kyiꞌja, tuꞌn t-xtalbꞌil ma tzaj tqꞌoꞌn kyeꞌy, 
noq tuꞌn kymujbꞌil kyibꞌa tukꞌa Crist, a 
Jesús. 5 Quꞌn noq tuꞌn, ma tzaj tqꞌoꞌn 
Dios tkyaqil qꞌinimil kyeꞌy toj kynimbꞌila, 
tzeꞌnku tuꞌn kyyola ex kyojtzqibꞌla. 
6 Atzin luꞌn jun yekꞌbꞌil qa ma kubꞌ 
kyniminjiꞌy Tbꞌanil Tqanil tiꞌj Crist, a 

xi qqꞌmaꞌn kyeꞌy. 7 Tuꞌnpetziꞌn, ntiꞌl atx 
taj kyeꞌy, tuꞌn Xewbꞌaj Xjan, a ayiꞌy nchi 
ayoꞌn tulil qAjaw Jesucrist. 8 Ex axte 
Dios kꞌwel waꞌbꞌin kyeꞌy jikyinxix wen 
toj kynimbꞌila te jun majx, tuꞌntzin mix 
aꞌl jun tzꞌokx ẍchꞌinte jun tiꞌ toj kywutza, 
aj tpon tqꞌijil tuꞌn tul qAjaw Jesucrist. 
9 Ex ate Dios kukx njapin bꞌaj Tyol tuꞌn, 
a xjaw skꞌoꞌn kyeꞌy, tuꞌn kymujbꞌin te 
kyibꞌa tukꞌa qAjaw Jesucrist, a Tkꞌwal.

Nya wen tuꞌn tbꞌaj qpaꞌn 
qibꞌ, awo nimilqo

10 Ayiꞌy werman, nchin kubꞌsin nwutza 
kyeꞌy noq toj tbꞌi qAjaw Jesucrist, tuꞌn 
tkubꞌ kyxmoxin kyibꞌa, tuꞌn mi bꞌaj 
kypaꞌne kyibꞌa; qalaꞌ noqpe kyja tuꞌn 
tok kymujbꞌinxix kyibꞌa wen, tuꞌntzintla 
tten kynabꞌla junx, ex jun elnin kyyola. 
11 Quꞌn o nbꞌiꞌy jun tqanil kyiꞌja kyuꞌn 
jniꞌ tbꞌaj Kloé, qa at qꞌoj kyxola. 12 Nya 
tiquꞌn nxi nqꞌmanjiꞌy luꞌn kyeꞌy, quꞌn tuꞌn 
noq tzeꞌnchaqku nkyqꞌmaꞌn. At junjun 
nqꞌmaꞌnte, qa te Pabl, junjun te Apolos, b 
ex junjun te Pegr. Ex at junjun te Crist, 
chiꞌ.

Tnejil Tuꞌj Pabl kye Nimil aj Corint
Corint tbꞌi jun nmaq tnam toj txꞌotxꞌ Grecia. At nim kꞌaẍjil toj, ex at nim kynabꞌlxjal, ex at 

nimku nimbꞌil te twutz txꞌotxꞌ toj. Ex at nimku il ex jniꞌ nya bꞌaꞌn toj, a ok tqꞌoꞌn mibꞌin kyxol 
Ttanim Dios antza.

Tojjo tkabꞌ tbꞌe Pabl, teꞌ t-xiꞌ qꞌmal Tbꞌanil Tqanil, antza xi xkyeye tuꞌn tkyij tqꞌuqbꞌin Ttanim 
Dios. Exla qa tetaq Diosjo aqꞌuntl lo kyxol nimil, me attaq nim tiꞌ, a nya wen. Tuꞌnpetziꞌn, 
tzaj ttzꞌibꞌin Pabljo uꞌj luꞌn, tuꞌntzin tkyijjo nya bꞌaꞌn toj tumil. Kyoj capítulos 1–6, xi ttzꞌibꞌin 
Pabl kyiꞌjjo nya bꞌaꞌn, a o tbꞌi kyiꞌj junjuntl, ex kyoj capítulos 7–16, nchi tzaj ttzaqꞌwin Pabljo 
kyxjelbꞌitz nimil aj Corint toj jun kyuꞌj, a xi kysmaꞌn te.

Ex atzin jniꞌ nya bꞌaꞌn o txi tmiyon Pabl kyjaluꞌn: Ajo kypaꞌbꞌl kyibꞌ kyxol nimil, ex jniꞌ 
kynimsbꞌil kyibꞌ, ex jniꞌ kyꞌaꞌjin, ex jniꞌ nya wen tiꞌjjo Xjan Wabꞌj, ex jniꞌ nya wen tiꞌjjo kyoklin 
tuꞌn Xewbꞌaj Xjan, ex nya wenjo kyximbꞌitz tiꞌjjo tuꞌn kyjatz anqꞌin kyimnin. Ex tkolbꞌil tibꞌ 
Pabl tiꞌjjo toklin te tsanjil Jesús, quꞌn attaq junjun toj Corint, a nqꞌmante qa noq jun xjalxi, ex 
qa nya il tiꞌj tuꞌn tkubꞌ kybꞌiꞌn tyol Pabl.

13 ¿Ma ilaꞌtzin elnin Crist toj kywutza? 
¿Ma ajinqintzin weꞌ ẍin jaw twutz cruz 
tuꞌn kypaja? ¿Ma tiꞌjtzin nbꞌiꞌy, i kuꞌxiꞌy 
toj aꞌ, te jawsbꞌil aꞌ? 14 Chjontex qMan 
Dios, mix aꞌl jun kyeꞌ tkuꞌx toj aꞌ wuꞌn 
te jawsbꞌil aꞌ wuꞌn, qalaꞌ oꞌkx Crispo c 
ex Gay. d 15 Tuꞌnpetziꞌn, mix aꞌl juntl kyeꞌ 
aku qꞌmante qa tiꞌj nbꞌiꞌy ẍi kuxiy toj aꞌ. 
Quꞌn ex noqit ma chi kuxa wuꞌn toj aꞌ, 
nyatla tiꞌj nbꞌiꞌy xjawe wiꞌn, qalaꞌ tiꞌjxitla 
tbꞌi qMan Dios, ex Tkꞌwal, exsin Xewbꞌaj 
Xjan.

16 Ex ma tzul julkꞌaj toj nkꞌuꞌja, qa 
tkyaqil tbꞌaj Estéfanas i kux nqꞌoꞌn toj 
aꞌ te jawsbꞌil aꞌ. e Me mi naꞌn wuꞌn qa 
atx juntl. 17 Quꞌn nya ma chin tzaj smaꞌn 
tuꞌn Crist noq tuꞌn kykuꞌx xjal toj aꞌ wuꞌn 
te jawsbꞌil aꞌ, qalaꞌ tuꞌn t-xi nqꞌmaꞌn 
Tbꞌanil Tqanil kolbꞌil. Tuꞌnpetziꞌn, mi ẍin 
yoliꞌn kyukꞌiy tukꞌa nmaq yol tbꞌanilx 
kywutzxjal, tzeꞌnku jun aj uꞌj, noq tuꞌn 
kyxi lipekuy wiꞌja, qalaꞌ tuꞌn kyxi lipey 
tiꞌjjo t-xilin nyola, a at tipin tuꞌn qklet, a 
tkyimlin Crist twutz cruz te qxel.

A Crist tipin ex tnabꞌl qMan Dios
18 Quꞌn atzin Tbꞌanil Tqanil kolbꞌil, a xi 

nqꞌmaꞌn tiꞌjjo tkyimlin Crist twutz cruz, 
ntiꞌ tajbꞌin toj kywutzxjal, ayeꞌ kyja kyxiꞌ 
toj najin. Me atzin Tqanil luꞌn tipin Dios 
teꞌ te qe, awoꞌ nqo okx toj tbꞌeyil kolbꞌil, 
tuꞌn qklet tuꞌn. f 19 Tuꞌnpetziꞌn, ntqꞌmaꞌn 
toj Tuꞌjil Tyol Dios:

K-okil nyupiꞌn kynabꞌljo aj nabꞌl;
ex k-elil wiꞌjliꞌn kyojtzqibꞌljo aj uꞌjil. g

20 ¿Ma atzin tqꞌuqiljo twutzxix a 
kynabꞌl? ¿Ex ma attzin tumiljo aj uꞌjil 
exsin jniꞌ ẍtij tzaluꞌn twutz txꞌotxꞌ? 
Quꞌn axte qMan Dios ma tzꞌok najsinte 
kynabꞌljo xjal anetziꞌn. h 21 Quꞌn 
tbꞌanilxjo t-xilin qMan, quꞌn mi xtaqꞌ 
tuꞌn tel tnikyꞌtzajil kyuꞌnxjal noq tuꞌn 
kynabꞌl nimx tiꞌjjo te twutz txꞌotxꞌ. 
Qalatziꞌn nejxix xtaqꞌ kolbꞌil kye xjal, 
ayeꞌ i nimin tiꞌj Tyol, exla qa ntiꞌ tajbꞌin 
toj kywutz junjuntl. 22 Quꞌn ayetzin kye 
Judiy nchi qanin tiꞌj jun techil tipin Dios, 
tuꞌn tyekꞌin qa twutzxixjo Tbꞌanil Tqanil. 

Ex ayetzin aj uꞌjil te Grecia, nchi jyoꞌn 
txqan tumil tbꞌanilx kywutz xjal. 23 Me 
metzin qeꞌ, nqo yoliꞌn tiꞌj tkyimlin Crist 
twutz cruz. Me atzin toj kywutz Judiy 
nya wen n-ele, ex toj kywutzjo aj uꞌjil 
ntiꞌ tajbꞌin. 24 Me atzin kyeꞌ, ayeꞌ o chi 
txokle, kyxoljo Judiy ex nya Judiyqe, ma 
tzꞌok Crist te t-xilin tipin ex t-xilin tnabꞌl 
qMan Dios. 25 Tuꞌnpetziꞌn, a tzajnin te 
Dios, a ntiꞌ tajbꞌin kywutz xjal, nimxixtl 
toklin tzeꞌnku tkyaqil kynabꞌlxjal tzaluꞌn 
twutz txꞌotxꞌ. Ex atziꞌn a nyakuj ntiꞌ tipin 
kywutzxjal, nimxixtl teꞌ tipin tzeꞌnku 
tkyaqil kyipin xjal.

26 Ayiꞌy erman, bꞌiꞌn kye kyuꞌn, qa 
ma chi txokliꞌy tuꞌn kyoka te Ttanim 
Dios, exla qa nya ilaꞌ aj uꞌjil kyxola, 
ex qa nya ilaꞌ at kyipin mo at kyoklin 
kywutzxjal. 27 Quꞌn tuꞌnpetziꞌn, ma 
chi jaw skꞌoꞌn tuꞌn Dios, ayiꞌy nyakuj 
ntiꞌ kyajbꞌin toj kywutzxjal, tuꞌn kytzaj 
txꞌixweꞌ a at kynabꞌl toj kywutz; ex o 
chi jaw skꞌoꞌn tuꞌn Dios ayeꞌ ntiꞌ kyipin 
toj kywutzxjal, tuꞌn kytzaj txꞌixweꞌ a at 
kyipin toj kywutz. 28 Me ayetziꞌn ntiꞌx 
chꞌin kyajbꞌin tzaluꞌn twutz txꞌotxꞌ, ayeꞌ 
nchi el kyiꞌjlinxjal, ex najnin iteꞌye 
toj kywutzxjal; me ma chi jaw tskꞌoꞌn 
Dios, tuꞌn tel yupitjo a attaq tajbꞌin 
toj kywutz, 29 quꞌn tuꞌntzin mix aꞌl jun 
jaw tnimsin tibꞌ twutz Dios. 30 Quꞌn 
noq tuꞌn, ma tzꞌok kymujbꞌin kyibꞌa 
tukꞌa Crist, a Jesús, ex ma tzꞌok Crist te 
kynabꞌla, ex noq tuꞌn, ma chi oka tzꞌaqle 
twutz qMan, ex ma chi el paꞌn tuꞌn, tuꞌn 
tsaqix kyanmiꞌn, ex ma chi kotpaja tuꞌn. 
31 Tuꞌnpetziꞌn, ntiꞌ tumil tuꞌn kynimsin 
kyibꞌa. Me tzeꞌnku ntqꞌmaꞌn toj Tuꞌjil 
Tyol Dios:

Qa at jun xjal taj tuꞌn tja tnimsin 
jun tiꞌ,

bꞌaꞌn tuꞌn tja tnimsin tbꞌi qAjaw. i

2  1 Tuꞌnpetziꞌn werman, tej nkaniꞌn 
kyukꞌiy qꞌmalte Tbꞌanil Tqanil 

tiꞌj Dios, mix in kaniniꞌy tukꞌa jun yol 
mo tukꞌa jun nabꞌl nimxix kywutzxjal. 
2 Quꞌn tej nteꞌn kyukꞌiy, ntiꞌtaq juntl 
t-xilin nyola, qalaꞌ oꞌkxjo tiꞌj Jesucrist 

ex tiꞌjjo tkyimlin twutz cruz. 3 Ex tej 
nteꞌn kyxola, ntiꞌtaq nim wipiꞌn ex 
nimtaq nxobꞌila, ex noq nchin luꞌlintaqa 
wen, tuꞌn jun wokliꞌn o tzaj tqꞌoꞌn Dios 
kyxola. j 4 Ex tej t-xi nqꞌmaꞌnjiꞌy Tbꞌanil 
Tqanil kolbꞌil, mix in yoliniꞌy tukꞌa 
nmaq yol noq tuꞌn tkubꞌku kykꞌuꞌja wuꞌn. 
Qalaꞌ ma kubꞌ kyeꞌ kykꞌuꞌj, me tukꞌa jun 
yekꞌbꞌil tuꞌn tipin Xewbꞌaj Xjan, 5 tuꞌn mi 
tzꞌoke qe kykꞌuꞌja tiꞌjjo nabꞌl, a tbꞌanilx 
kyexjal, qalaꞌ oꞌkxjo tiꞌjjo tipin qMan 
Dios.

Ajo nabꞌl tuꞌn Xewbꞌaj Xjan
6 Me atziꞌn jaꞌlin, kyxoljo aye ma chi 

tijin toj kynimbꞌil, nqo yoliꞌn tukꞌa jun 
t-xilin nabꞌl tal kuj chꞌinl, me a nya jun 
qnabꞌla, a qekuxa te twutz txꞌotxꞌ, ex 
nya kynabꞌljo a nchi kawin twutz txꞌotxꞌ, 
a jun paqx kbꞌajil. 7 Qalaꞌ, atzin tnabꞌl 
Dios, a ewintaq tuꞌn, atxix naꞌmxtaq 
tbꞌant twutz txꞌotxꞌ tuꞌn. Atzin tnabꞌljo 
lo, ximintaq tuꞌn atxix ojtxe, tuꞌn ttzaj 
tqꞌoꞌn qe jaꞌlin te jun tzaljbꞌil. 8 Quꞌn 
ayetzin kye nejinel twutz txꞌotxꞌ, mi s-el 
kynikyꞌ te, quꞌn noqit maꞌy, mitla xkubꞌ 
kybꞌyoꞌn tAjaw Tkyaqil twutz cruz, a 
nqoptzꞌaj jaꞌlin toj kyaꞌj. 9 Quꞌn ikytziꞌn 
ntqꞌmaꞌn toj Tuꞌjil Tyol Dios kyjaluꞌn:

Nimku o bꞌant tuꞌn Dios kye 
kꞌuꞌjlinqe tuꞌn.

Me atziꞌn o bꞌant tuꞌn, mix aꞌl jun o 
lonte;

mix aꞌl jun o bꞌinte;
mixpe aꞌlx jun o pon tiꞌj. k

10 Me ma tzaj tyekꞌin Dios qe, noq tuꞌn 
Xewbꞌaj Xjan, quꞌn ate Xewbꞌaj Xjan 
nxpichꞌinte tkyaqil jniꞌ t-xilin tumil tuꞌn 
qMan Dios. 11 Quꞌn mix aꞌl junxjal, aku 
tzꞌel tnikyꞌ te t-xim juntl, qalaꞌ oꞌkxjo 
tanminxjal ojtzqilte alkye t-xilin t-xim. 
Ikytzin te Diosjo: Mix aꞌlx juntl ojtzqilte 
t-xim, qalaꞌ noq oꞌkxjo tanmin Dios, axjo 
Xewbꞌaj Xjan. 12 Ex awotzinqe, nya ma 
tzaj qkꞌmoꞌn jun xewbꞌaj, a tzajnin te 
twutz txꞌotxꞌ, qalaꞌ a Xewbꞌaj Xjan, a 
tzajnin te Dios, tuꞌntzin tel qnikyꞌ te 
tkyaqiljo a o tzaj tqꞌoꞌn noq tuꞌn t-xtalbꞌil. 

13 Tuꞌnpetziꞌn, nqo yoliꞌn tiꞌjjo lo, nya 
tukꞌa jun yol, a noqit s-el qbꞌiꞌn kyiꞌjxjal, 
qalaꞌ tuꞌn saj t-xnaqꞌtzin Xewbꞌaj Xjan. 
Ikytziꞌn, nqo qꞌmaꞌnejiꞌy jun tumil tuꞌn 
Xewbꞌaj Xjan kyeꞌy tukꞌa t-xilin yol te 
Xewbꞌaj Xjan.

14 Me qa ntiꞌ Xewbꞌaj Xjan toj tanmin 
jun xjal, nlay txi tnimiꞌn a tzajnin te 
Xewbꞌaj Xjan, quꞌn ntiꞌ tajbꞌin toj twutz. 
Ex nlay tzꞌel tnikyꞌ te, quꞌn noq tuꞌn 
Xewbꞌaj Xjan, aku tzꞌel pjete. 15 Me atzin 
teꞌ at Xewbꞌaj Xjan toj tanmin, n-el teꞌ 
tnikyꞌ te tkyaqil, ex mix aꞌlx jun aku tzaj 
qꞌoꞌnte juntl tumil te. 16 Ikyxjo tzeꞌnku 
ntqꞌmaꞌn toj Tuꞌjil Tyol Dios:

¿Ankye n-el tnikyꞌ te t-xilin tnabꞌl 
qAjaw?

¿Ex ankyeꞌ aku tzaj xnaqꞌtzinte? l
Ikytzin tzeꞌnku qe, atqe tnabꞌl Crist 

qukꞌa.

3  1 Erman, mi nchin yoliꞌn kyukꞌiy 
tzeꞌnku nimil, qalaꞌ nyakuj nya 

nimil, a noq oꞌkx kyajjo tuꞌn kybꞌinchin 
tzeꞌnku ntqanin kyxmilil, quꞌn tuꞌn 
neꞌẍqexa toj kynimbꞌila tiꞌj Crist. 
2 Tuꞌnpetziꞌn, atziꞌn xnaqꞌtzbꞌil xi nqꞌoꞌn 
kyeꞌy, nya nimxix t-xilin, quꞌn ikyqejiꞌy 
tzeꞌnku jun neꞌẍ tzunx nmiꞌẍin, ex nlay 
txi wabꞌj te; nixpe a jaꞌlin, naꞌmxix 
kychꞌiya toj kynimbꞌila, ex nlay t-xi 
jun xnaqꞌtzbꞌil kyeꞌy, a nimxix t-xilin. m 
3 Quꞌn kukx nkubꞌ kybꞌinchinjiꞌy 
tzeꞌnku ntqanin kyxmilila. Quꞌn kukx 
nchi xkyꞌaqliꞌn, ex nchi qꞌojliꞌy kyxola. 
¿Ma nyatzin ax nkubꞌ kybꞌinchinjiꞌy 
tzeꞌnku kyexjal, a nya nimilqe, ayeꞌ 
nchi bꞌinchin noq tzeꞌnku taj kyxmilil? 
4 Ikytzin tzeꞌnku nkyqꞌmaꞌn junjun: Ayin 
weꞌ te Pabl, ex juntl: Te Apolosqiꞌnch. n 
¿Ma nyatzin ax nkubꞌ kybꞌinchinjiꞌy 
tzeꞌnku nbꞌant kyuꞌnxjal tzaluꞌn twutz 
txꞌotxꞌ?

5 ¿Me ankye teꞌ Pabl toj kywutza? 
¿Ex ankye teꞌ Apolos, tuꞌn kyxi lipey 
tiꞌj? ¿Ma nyatzin noq jun aqꞌnilqoꞌy toj 
taqꞌin Dios, tzeꞌnkuxjo qokliꞌn tzaj tqꞌoꞌn, 
ikyxjo tzeꞌnku kyoklin tkyaqil nimil? 
Ex noq quꞌn, ma txi kyniminjiꞌy Tbꞌanil 

Tqanil kolbꞌil. 6 Ayetzin kyeꞌ tzeꞌnku 
jun wiꞌ awal kux awet toj txꞌotxꞌ. Ayiꞌn 
weꞌ ẍin kux awante, o ex ate erman 
Apolos aꞌyil tiꞌj. p Me ate Dios chꞌiysilte. 
7 Tuꞌnpetziꞌn, mix aꞌl jun qeꞌ at toklin, a 
awal ex a aꞌyil tiꞌj; qalaꞌ oꞌkx te Dios nim 
toklin te chꞌiysil awal. 8 Quꞌn a awal ex a 
aꞌyil, junchꞌin kynabꞌl, a tuꞌn tchꞌiy awal. 
Ex teyilex te junjun ktzajil kytzyuꞌn jun 
chojbꞌilte tzeꞌnkuxjo taqꞌnbꞌin. 9 Awotzin 
qeꞌ nqo aqꞌniꞌn junx tukꞌa qMan Dios, ex 
ayetzin kyeꞌ taqꞌnbꞌin Dios, mo tzeꞌnku 
jun tja bꞌinchin tuꞌn.

10 Ex noq tuꞌn t-xtalbꞌil Dios, ma chin 
oka tzeꞌnku jun bꞌinchil ja, quꞌn ayiꞌn ẍin 
kubꞌ xikybꞌinte tqꞌuqil Ttanim Dios; ex 
junxil kjawil chꞌiysinte. 11 Ex teyilex te 
junjun, tzeꞌnku jun tajaw ja, tuꞌn t-ximin 
tzeꞌn k-okile tuꞌn, tuꞌn tchꞌiy. Mix aꞌl 
juntl aku kubꞌ qꞌonte juntl tqꞌuqil nimbꞌil 
twutzxix, tzeꞌnku o kubꞌ nqꞌoꞌn, a aku 
Jesucrist. 12 At junjun, nchi bꞌet toj tumil 
toj kynimbꞌil, ikyxjo tzeꞌnku jun xjal 
nkubꞌ tbꞌinchin jun ja tukꞌa kxbꞌil, mo 
abꞌj tbꞌanilxix wen, a mi npatj. Ex at 
junjuntl, a nyaxix toj tumil nchi bꞌete, 
ikyjo tzeꞌnku jun xjal nkubꞌ tbꞌinchin jun 
tal pach tukꞌa tqꞌobꞌ tze, mo ptzꞌan, mo 
tal chꞌum. 13 Quꞌn ajtzin tpon tqꞌijil, jaꞌ 
tuꞌn qoke toj paꞌbꞌin twutz Dios, atziꞌn 
qbꞌinchbꞌin k-okil toj nikyꞌbꞌil tuꞌn 
tkawbꞌil Dios, ikyxjo tzeꞌnku jun qꞌaqꞌ, 
a tzunx njulinx wen. Ex atzintza k-elile 
tnikyꞌtzajil tbꞌinchbꞌin junjun, qa bꞌaꞌn 
mo minaj. 14 Atzin mi bꞌaj tbꞌinchbꞌin 
tuꞌn qꞌaqꞌ, atzin tbꞌanil xbꞌantjo tuꞌn toj 
tchwinqil, ex ktzajil qꞌoꞌn jun chojbꞌil 
te tuꞌn Dios tukꞌa chwinqil, a nlay bꞌaj. 
15 Me atziꞌn kbꞌajil tbꞌinchbꞌin tuꞌn qꞌaqꞌ 
toj paꞌbꞌin twutz Dios, atzin nya bꞌaꞌn 
xbꞌantjo tuꞌn toj tchwinqil, bꞌaꞌnxa 
nyakula kbꞌajil tuꞌn qꞌaqꞌ, noqtzin 
tuꞌntzjo ikytziꞌn tzeꞌnku jun xjal, aj tetz 
rinin toj tja. Oꞌkx kkletil, me metziꞌn 
tkyaqil at te, bꞌeꞌx kbꞌajil tuꞌn qꞌaqꞌ.

16 ¿Ma mitzin bꞌiꞌn kyuꞌn, ayiꞌy toj 
Ttanim Dios, qa o chi oka te tja, ex qa 
antza najle T-xew qMan toj kyanmiꞌn? q 

17 Qa at jun kyxola xkubꞌ yuchꞌin teꞌ tja 
Dios lo, ax Dios kꞌwel yuchꞌinte. Quꞌn 
atziꞌn tja Dios, ayexa, ex il tiꞌj tuꞌn tok te 
xjanxix.

18 Mix aꞌl jun kubꞌ sbꞌuꞌn te tibꞌ. Quꞌn 
qa at jun nkubꞌ tbꞌisin qa tzꞌaqle tiꞌj 
tkyaqil nabꞌl te twutz txꞌotxꞌ, bꞌaꞌntla 
tuꞌn tok tqꞌoꞌn tibꞌ nyakutlaj ntiꞌ tnabꞌl, 
tuꞌntzintla tok te jun aj nabꞌl te twutzxix. 
19 Quꞌn atziꞌn aj nabꞌl tiꞌjjo te twutz 
txꞌotxꞌ, ntiꞌ tajbꞌin twutz qMan Dios. 
Quꞌn ikytziꞌn ntqꞌmaꞌn toj Tuꞌjil Tyol 
Dios:

Quꞌn axte Dios nxi qꞌoꞌn kye aj nabꞌl,
tuꞌn tkubꞌ kykꞌloꞌn kyibꞌ tuꞌnxjo 

kynabꞌl,
a tbꞌanilx kywutzxjal. r

20 Ex ikyxjo ntqꞌmaꞌn juntl majl 
kyjaluꞌn: Quꞌn axte Dios ojtzqilte 
kyximjo aj nabꞌl, qa ntiꞌx tajbꞌin. s

21 Tuꞌnpetziꞌn, mix aꞌl jun kyeꞌ tuꞌn 
tjaw tnimin tibꞌ toj tbꞌi jun xjal. Quꞌn 
tkyaqiljo luꞌn at tajbꞌin te kyeꞌy. 22 Ex qa 
ayiꞌn, ex qa a Apolos, ex qa a Cefas, ex 
tkyaqiljo twutz txꞌotxꞌ, ex qa chwinqil, 
ex qa kyimin, ex qa a at jaꞌlin, ex qa a 
tzul kanin; tkyaqil at tajbꞌin te kyeꞌy. 
23 Ex ayetzin kye tuꞌn kyajbꞌiꞌn te Crist, 
tzeꞌnku te Crist n-ajbꞌin te qMan Dios.

Wen tuꞌn qmutxsin qibꞌ 
twutz Dios ex qxolx

4  1 Tuꞌnpetziꞌn, qo kyqꞌonka tzeꞌnku 
jun mojil te Crist, a oqxenilte qeꞌy, 

tuꞌn t-xi qqꞌmaꞌnjiꞌy Tyol, a noq ewintaq 
ojtxe. 2 Ikytziꞌn, alkye kxel tziyinte 
jun oqxenj, il tiꞌj tuꞌn tkubꞌ tyekꞌin qa 
at tqꞌuqbꞌil kꞌuꞌjbꞌaj tiꞌj. 3 Luꞌtziꞌn ayiꞌn 
ntiꞌ chꞌin nkubꞌ nbꞌisiꞌn qa nchi yolbꞌiꞌn 
wiꞌja, qa bꞌaꞌn nbꞌant wuꞌn mo minaj, 
expela qa aye kawil twutz txꞌotxꞌ nchi 
yolbꞌin wiꞌja. Quꞌn nixpe ayin weꞌ ntiꞌ 
chꞌin nkubꞌ nbꞌisiꞌn tiꞌjjo ikyjo. 4 Te 
weꞌy, bꞌaꞌn waqꞌnbꞌiꞌn, me nya tuꞌnjo 
luꞌn, kchin eliliꞌy wen twutz Dios. Quꞌn 
oꞌkx te Dios lol weꞌy, qa bꞌaꞌn nteꞌn mo 
minaj. t 5 Tuꞌnpetziꞌn, mi kubꞌ kyqꞌmaꞌn 
jun kyyola wiꞌja mo tiꞌj nbꞌinchbꞌiꞌn, a 

naꞌmxtaq tul tqꞌijil; qalaꞌ kyyoꞌnkuy 
ajxi tul qAjaw. Quꞌn oꞌkx te kqꞌmalte qa 
wen mo minaj, quꞌn a kꞌwel qꞌonte tqan 
qꞌijil tkyaqiljo ewintaq toj qxopin, ex 
kꞌwel yekꞌin teꞌ tkyaqil t-xilin t-ximbꞌitz 
kyanminxjal. Quꞌn teyilex junjun 
ktzajil tkꞌmoꞌn nimsbꞌilte tuꞌn Dios, qa 
wen tbꞌinchbꞌin; ex qa nya wen, ktzajil 
tkꞌmoꞌn jun chojbꞌilte nya wen.

6 Ayiꞌy werman, ma tzꞌok qqꞌoꞌn qibꞌa 
tukꞌa Apolos te jun yekꞌbꞌil, tuꞌn tajbꞌin 
kyeꞌy, ex tuꞌn mi chi xi lipeyiꞌy tiꞌj juntl 
xnaqꞌtzbꞌil tiꞌj Tyol Dios, a kyij tzꞌibꞌit te 
jun majx, ex tuꞌn mi kubꞌ kyqꞌmaꞌn, qa 
nimxixtl toklin jun taqꞌnil qMan Dios 
tzeꞌnku juntl. Quꞌn noq tuꞌn tpajjo ikyjo, 
njaw kynimsin kyibꞌa jun tukꞌa juntl. 
7 ¿Ma atzin teꞌ nimxix toklin tzeꞌnqeꞌ 
txqantl? ¿Ma nyatzin ax qMan Diostz 
ma tzaj qꞌoꞌnte tkyaqilxjo at teꞌy? Ex 
qa ma tzaj tqꞌoꞌn teꞌy, ¿Tiquꞌniltz njaw 
tnimsin tibꞌa, nyakuj tuꞌnx tibꞌxa ma 
jyeta tkyaqil?

8 Quꞌn toj kywutza, nyakuj ntiꞌ atx 
taj kyeꞌy. Quꞌn ma chi noja ex ma chi 
qꞌinimixa. Ex ma tzꞌok kyqꞌoꞌn kyibꞌa 
tzeꞌn jun kawil, ex ma qo kyij kyqꞌoꞌn 
kyiꞌjbꞌinxiꞌy. Tbꞌanilxitla ikyjo, me 
naꞌmx tkanin tqꞌijiljo anetziꞌn. Quꞌn 
noqit ikyjo, ajinqotlaꞌy nqo kawin 
kyukꞌiy. 9 Quꞌn toj nwutza, a awoꞌy 
tsanjil Jesús, ma qo kyij tqꞌoꞌn Dios te 
nyakuj ntiꞌ qajbꞌin, tzeꞌnku jun ileqꞌ, a o 
bꞌant tiꞌj tuꞌn tkubꞌ bꞌyet. Ma qo okxa te 
jun kykaꞌybꞌil tkyaqil tchꞌiysbꞌin Dios tiꞌj 
qmutxbꞌil qibꞌa; kywutz angel ex kywutz 
kykyaqilxjal tzaluꞌn twutz txꞌotxꞌ. 
10 Quꞌn ma qo oka toj kywutza nyakuj 
ntiꞌ qnabꞌla, ex ntiꞌ qipiꞌn toj chꞌin tal 
qaqꞌiꞌn toj tbꞌi Crist. Qalatzin kye, ma 
tzꞌok kyqꞌoꞌn kyibꞌa twutz Crist, manyor 
ẍtijx ex nim kyipiꞌn wen. Quꞌn ma kubꞌ 
kynimiꞌn kyibꞌa kyxola; me atzin qeꞌ, ma 
qo el kyikyꞌiꞌn. 11 Ex ikyxjo jaꞌlin, noq 
tuꞌn tpajjo aqꞌuntl, tzunx n-ikyꞌx waꞌyaj 
ex kꞌwaj quꞌn. Ex ntiꞌx chꞌin qxbꞌaliꞌn tok. 
Ex ma qo ok bꞌyoꞌn kyuꞌnxjal, ex ntiꞌx 
jun qjaꞌy qekuy. 12 Nqo aqꞌniꞌn kujxix 

wen, tuꞌn tkanbꞌitjo telix qqꞌija. u Aj 
kyqanbꞌinxjal qiꞌja, nqo qanin tkyꞌiwbꞌil 
qMan kyibꞌaj; ex kukx ntzaj yajbꞌiljo 
qiꞌja, me kukx n-ikyꞌxiꞌ quꞌn; 13 ex chebꞌe 
nxi qtzaqꞌwiꞌn, tzeꞌnku nchi yolbꞌin nya 
wen qiꞌja. Ex ikyxjo jaꞌlin, ikytzin ma qo 
okejiꞌy kywutzxjal, tzeꞌnku jun tiꞌ, a ntiꞌx 
tajbꞌin, noq tuꞌn t-xi xoyit toj tzꞌis.

14 Ma kubꞌ ntzꞌibꞌinjiꞌy luꞌn, nya tuꞌn 
kyjaw txꞌixwiꞌy, qalaꞌ te jun onbꞌil wuꞌn 
te kyeꞌy, quꞌn chebꞌe kꞌuꞌjlinqiꞌy wuꞌn 
tzeꞌnqekux nkꞌwala. 15 Exla qa at lajaj 
mil xjal xnaqꞌtzil kyeꞌy tiꞌj Crist, me 
ayin weꞌ tzeꞌnku kytatiꞌy, quꞌn tuꞌn 
Tbꞌanil Tqanil kolbꞌil xi nqꞌmaꞌn kyeꞌy, 
ma chi itzꞌjiꞌy toj kynimbꞌila tiꞌj Crist, 
a Jesús. 16 Tuꞌnpetziꞌn, nchin kubꞌsin 
nwutza kyeꞌy tuꞌn tok kykaꞌyiꞌn wiꞌja, 
ex tuꞌn tkubꞌ kybꞌinchiꞌn tzeꞌnku nbꞌant 
wuꞌn, tzeꞌnku jun tal kꞌwal tiꞌj ttata. v 
17 Tuꞌnpetziꞌn, xi nchqꞌoꞌn Timotey 
kyukꞌiy, tuꞌn ttzaj tnaꞌn kyeꞌy tzeꞌn nchin 
bꞌetiꞌy toj nnimbꞌila tiꞌj Crist, a Jesús, ex 
tzeꞌnx nxi nxnaqꞌtziꞌn toj tkyaqil Ttanim 
Dios, quꞌn kukx njapiꞌn tuꞌn Timotey 
twutz qAjaw, ex kꞌuꞌjlinxix wuꞌn nyakuj 
nkꞌwala.

18 Atla junjun kyxola njaw tnimsin 
tibꞌ, quꞌn nkubꞌ kyximin qa at nxobꞌila 
tuꞌn nxiꞌy lol kyeꞌy. 19 Me qa ikykutaq taj 
qMan Diosjo, liwey chin kaniꞌn kyukꞌiy, 
ex antza k-elile nnikyꞌa te, tzeꞌntzin 
nbꞌant kyuꞌn nimsil kyibꞌ, ex nya noq 
tukꞌa kyyol a nkyqꞌmaꞌn. 20 Quꞌn a t-xilin 
Tkawbꞌil Dios, nya noq qtzi, qalaꞌ il 
tiꞌj tuꞌn tyekꞌin qa at tipin Dios qukꞌa. 
21 Kyajsintz kyibꞌa. ¿Ankye kyaja? Chin 
xela qꞌol kawbꞌil kujxix kyibꞌaja, qa mi 
ẍin kubꞌ kynimiꞌn, ikyxjo tzeꞌnku jun 
tata kyukꞌa tkꞌwal. Me qa ma chin kubꞌ 
kynimiꞌn, chin xela tukꞌa nim nkꞌuꞌja 
kyiꞌja ex tukꞌa jun yol bꞌunin wen.

Jun kawbꞌil tibꞌaj jun aj pajil

5  1 Atzin jaꞌlin, o tzꞌel tqanil qa at 
jun aj pajil kyxola, a ma tzꞌok 

t-xuꞌjlin tkabꞌ tnana. A il luꞌn manyor 
tzꞌilxix; mipe nbꞌant kyuꞌn nya nimilqe. w 

2 Majqexpe kyeꞌ, nchi tzalaj, ex njaw 
kynimin kyibꞌa tiꞌjjo ikyjo. ¿Nyapetla 
ma tzaj kybꞌisa tuꞌn ikyjo? ¿Ex matla 
tzꞌex kylajoꞌn kyxola? 3 Werman, twutzx 
ntiꞌqiꞌn kyukꞌiy, me nimxix nchin ximiꞌn 
kyiꞌja, nyakutlaj intiꞌn kyxola. Ex o kubꞌ 
nximiꞌn twutz qAjaw Jesucrist, tiꞌ tuꞌn 
tbꞌant tiꞌjjo a nkubꞌ tbꞌinchinjo luꞌn: 
4 Aj tok kychmoꞌn kyibꞌa toj tbꞌi qAjaw 
Jesús, ex ktenbꞌil tipin qAjaw kyukꞌiy, ex 
nxi nqꞌoꞌn nyola te kujsilte, nyakuxitlaj 
ajinqiꞌn kchin tenbꞌil kyukꞌiy, 5 tuꞌn tex 
kylajonjiꞌy ichin luꞌn, tuꞌn t-xiꞌ juntl majl 
kyxol nya nimil, jaꞌ nkawin tajaw il, 
tuꞌn tkyꞌixbꞌajtzjo t-xmilil, tuꞌn tajtz tiꞌj 
tanmin, ex tuꞌn tklet te jun majx, aj tul 
tqꞌijil qAjaw.

6 Nya bꞌaꞌn tuꞌn tjaw kynimin kyibꞌa 
tiꞌjjo nbꞌaj kyxola. ¿Ma mitzin bꞌiꞌn 
kyuꞌn, qa at jun kyxola tzunx nbꞌet toj 
il, bꞌeꞌx kchi xel lipe txqantl tiꞌj? Quꞌn 
ikytziꞌn tzeꞌnku chꞌin ttxꞌamsbꞌil tqꞌotjil 
pan noq tal kyiꞌn, me bꞌeꞌx n-el txꞌamix 
txqankux qꞌotj tuꞌn. Atzin txꞌamsbꞌil 
jun yekꞌbꞌil te il toj tchwinqil jun xjal. x 
7 Tuꞌnpetziꞌn, kypaꞌmiljiꞌy xjal kyxola 
anetziꞌn, tuꞌn kyoka tzꞌaqle tzeꞌnku 
akꞌaj tqꞌotjil pan ntiꞌ txꞌamsbꞌil toj, quꞌn 
ikytziꞌn kytenjiꞌy jaꞌlin tuꞌn Jesucrist. 
Ojtxe, tzeꞌn nkubꞌ ikyꞌsittaq nintz qꞌij te 
Xjan Qꞌij, iltaq tiꞌj tuꞌn tkubꞌ kybꞌyoꞌn 
aj Israel jun tal tal rit, tuꞌn tok te kyxel, 
ex tuꞌn kyklet tuꞌn tchkyꞌel. y Me atzin 
jaꞌlin, ate Crist o kyim te qxel tzeꞌnku 
jun tal tal rit, tuꞌn qklet te jun majx. 
8 Tuꞌnpetziꞌn, qo ikyꞌsin nintz qꞌij te Xjan 
Qꞌij jaꞌlin, me nya tzeꞌnku ojtxe tukꞌa 
chꞌin pan ntiꞌ txꞌamsbꞌil toj; z qalaꞌ tukꞌa 
qanmin txjoꞌnxix wen te tkyaqil il ex te 
tkyaqil nya bꞌaꞌn, tuꞌn qok tzꞌaqlexix toj 
qchwinqil ex twutzxix qyol.

9 Tojjo juntl wuꞌja, xi nqꞌmaꞌn tuꞌn 
mina tzꞌok kymujbꞌina kyibꞌa kyukꞌa aj 
kyꞌaꞌjil, 10 me ex nya nxi nqꞌmaꞌn, tuꞌn 
tel kypaꞌn kyibꞌa te jun majx kyiꞌjjo 
nya nimilqe, ayeꞌ ikyx kyten: Tzeꞌnku 
aj kyꞌaꞌjil, ayeꞌ tzunx n-el kyanmin tiꞌj 
tkyaqil, ex ayeꞌ ileqꞌqe, ex ayeꞌ nchi 

kꞌulin kywutzjo twutzbꞌiyil. Quꞌn noqit 
ikytzjo, ilitla tiꞌj tuꞌn kyikyꞌa twutzjo 
txꞌotxꞌ. 11 Qalaꞌ a wejiꞌy nxi nqꞌmaꞌn, tuꞌn 
mi tzꞌoka kymujbꞌin kyibꞌa tukꞌa jun, a 
ntqꞌmaꞌn qa nimil, me qa nkyꞌaꞌjin, mo 
qa n-el kyanmin tiꞌj txqan tiꞌ, mo qa 
nkꞌulin kywutzjo twutzbꞌiyil, mo qa 
iqil yolj, mo qa txꞌujtinelj, mo qa ileqꞌj. 
Mixpe tuꞌn t-xi kytzyuꞌn jun kywaꞌy 
tukꞌa xjal ikyjo. 12 Quꞌn ntiꞌ wokliꞌn 
tuꞌn nkawiꞌn kyiꞌj xjal, a nya nimilqe; 
oꞌkx te Dios kkawil kyiꞌj. Me atzin kyeꞌ 
toj Ttanim Dios, bꞌaꞌn tuꞌn kykawin te 
kyibꞌa kyxolxa, ayiꞌy nimilqiꞌy, tiꞌjjo 
kybꞌinchbꞌiꞌn. 13 Tuꞌnpetziꞌn, kyimitzjiꞌy 
aj il kyxola.

Nya wen tuꞌn qxiꞌ jstisil kyukꞌa nimil

6  1 Ex atx juntl o nbꞌiꞌy kyiꞌja: ¿Tzeꞌn 
qa at jun tiꞌ saj kyxola, liweyxix 

ncheꞌxa chikyꞌbꞌil kyibꞌa kywutzjo kawil, 
nya nimilqe? ¿Tiquꞌn nya kywutzjo 
nimilqe? 2 ¿Ma mitzin bꞌiꞌn kyuꞌn, qa 
aye nimil kchi kawil kyiꞌjjo xjal nya 
nimilqe tkyaqil twutz txꞌotxꞌ? Exsin 
qa ikytzjo, ¿Ma ntiꞌtzin kyetza kynabꞌl, 
tuꞌn kynikꞌetjo junjun tiꞌ, a noq chꞌin 
t-xilin? 3 ¿Ma mitzin bꞌiꞌn kyuꞌn qa aye 
nimil kchi kawil kyiꞌj angel? ¿Yajtzila 
teꞌ junjun tal tiꞌ tzaluꞌn twutz txꞌotxꞌ? 
4 Tuꞌnpetziꞌn, qa at kyqꞌoja kyxola tiꞌj 
junjun tiꞌ tzaluꞌn twutz txꞌotxꞌ, ¿Tiquꞌnil 
nchi ok kyqꞌoꞌnjiꞌy nya nimil te kawil 
kyeꞌy? Quꞌn ntiꞌ kye kyoklin toj Ttanim 
Dios. 5 Nxi nqꞌmaꞌnjiꞌy luꞌn kyeꞌy tuꞌn 
kytzaj txꞌixwe chꞌin tuꞌn, quꞌn ¿Ma 
mixpela aꞌl jun kyeꞌ at chꞌin tnabꞌl 
tuꞌn tskꞌet tumil jun tiꞌ kyxolxa, ayiꞌy 
nimilqiꞌy? 6 Ex nya noq nchi bꞌaj ja jyoꞌn 
qꞌoj kyxolxa, qalaꞌ ex liweyxix ncheꞌxa 
chikyꞌbꞌil kyibꞌa kywutzjo kawil nya 
nimilqe. ¿Ma mixsin aꞌl jun kyxola, a 
ayiꞌy nyakuj aj nabꞌlqiꞌy, tukꞌaxpetla 
jun, a at chꞌin tnabꞌl tuꞌn tnikꞌetjo jun tiꞌ 
kyxoljo nimil?

7 Ex noq tiꞌjjo kyjoybꞌiꞌn qꞌoja 
kyxoliliꞌy, n-el tnikyꞌtzajil qa ma kubꞌ 
kyiꞌja tuꞌn nya bꞌaꞌn. ¿Ma nyapetzintla 

bꞌaꞌn tuꞌn tikyꞌx chꞌin nya bꞌaꞌn kyuꞌn, 
a n-ok bꞌinchin kyiꞌja, ex tuꞌn tikyꞌx 
elqꞌbꞌin kyuꞌn? 8 Qalaꞌ ayex kyeꞌ nchi bꞌaj 
jaw bꞌinchinte noq tiꞌchaqku tiꞌ kyxolxa, 
mo nchi bꞌaj elqꞌiꞌn.

9 ¿Ma mitzin bꞌiꞌn kyuꞌn qa ayeꞌ xjal 
bꞌinchil ilqe, ntiꞌ kyoklin toj Tkawbꞌil 
Dios? Mitzin txi kyqꞌoꞌn sbꞌubꞌl kyibꞌa, 
quꞌn tkyaqiljo xjal lo ntiꞌ kyoklin toj 
Tkawbꞌil Dios: Jniꞌ aj pajil, ex aj kꞌulil 
kywutzjo twutzbꞌiyil, ex aye n-el kyiꞌjlin 
mejebꞌlin, ex jniꞌ ichin, a n-ok kyqꞌoꞌn 
kyibꞌ te qya, noq tuꞌn kykyꞌaꞌjin ichin 
tukꞌa ichin; 10 exqetziꞌn ileqꞌ, exqetziꞌn 
npon kykꞌuꞌj tiꞌj nimku tiꞌ, exqetziꞌn 
txꞌujtinel, ex xoꞌl yol, ex jniꞌ sbꞌul. 
11 Ikytaqtzin tten junjun kyejiꞌy ojtxe. Me 
atzin jaꞌlin, ma chi txjeta toj tkyaqiljo lo, 
ex ma chi el paꞌn tuꞌn Dios, tuꞌn tsaqix 
kychwinqila, ex ma chi oka tzꞌaqle 
twutz Dios toj tbꞌi qAjaw Jesucrist, tuꞌn 
Xewbꞌaj Xjan.

Nya wen tuꞌn qkyꞌaꞌjin
12 Ikytzin tzeꞌnku nkyqꞌmaꞌn: 

Tzaqpiꞌnqo tuꞌn tkubꞌ qbꞌinchin noq 
alkyex qaj. Me te weꞌy, nya tkyaqil 
at tajbꞌin. Ex qa tzaqpiꞌnqo tuꞌn tkubꞌ 
qbꞌinchin noq alkyex qaj, me nlay txi 
nqꞌoꞌn wibꞌa tuꞌn tkubꞌ wiꞌja tuꞌn tajbꞌil 
nxmilila. a 13 Qalatzin kyeꞌ, qa aj ttzaj 
tqanin kyxmilila juntl qya, ikynajla 
kye toj kywutz, tzeꞌnku aj ttzaj tqanin 
kykꞌuꞌja chꞌin twa; ex bꞌaꞌn tuꞌn t-xi 
kyqꞌoꞌn kyibꞌa tzeꞌnku kyaja, ex akula 
tzaj kyqꞌmaꞌn te kolbꞌil kyibꞌa, ¿Ma 
nyatzin n-okin qwa te qkꞌuꞌj, ex atzin 
qkꞌuꞌj tzaj tqꞌoꞌn Dios te kꞌuꞌbꞌl qwa? 
Me aye luꞌn kchi bꞌajil kykabꞌil tuꞌn 
Dios. Me nya ikyxjo tukꞌa qxmilil. Quꞌn 
nlay tzꞌokjo qxmilil te kyꞌaꞌjil, qalaꞌ te 
qAjaw, ex a qAjaw kyꞌiwlilte qxmilil. 
14 Quꞌn ikytziꞌn tzeꞌnku xjaw anqꞌin 
t-xmilil qAjaw tuꞌn Dios, exsin ikyxjo 
qe, kjawil anqꞌin qxmilil, tuꞌn tipin. 
15 ¿Ma nyapela bꞌiꞌn kyuꞌn qa ajo qxmilil 
ma tzꞌok te jun tnej t-xmilil Crist? ¿Ma 
akutzin tzꞌel wiꞌnjiꞌy jun tnej t-xmilil 

Crist, tuꞌn tok mujbꞌit tukꞌa jun kyꞌaꞌjil? 
Ntiꞌx tumil ikyjo. 16 ¿Ma nyapela bꞌiꞌn 
kyuꞌn, qa ma tzꞌok meje jun ichin tukꞌa 
jun qya aj kyꞌaꞌjil, kykabꞌil kchi okil 
junx kyxmilil? Quꞌn ikytziꞌn ntqꞌmaꞌn 
Tuꞌjil Tyol Dios kyjaluꞌn: Toj nwutza, chi 
Diosjo, aye kabꞌe nchi ok meje, junxchꞌin 
kyxmililch. b

17 Exsin ikyxjo, qa at jun xjal s-ok 
tmujbꞌin tibꞌ tukꞌa qAjaw, bꞌeꞌx k-okil 
junxchꞌin kyanmin tukꞌa.

18 Tuꞌnpetziꞌn, ku kyel oqa teꞌ jniꞌ 
kyꞌaꞌjin. Nxi kyqꞌmaꞌn qa tkyaqil kyila, 
mi nchi bꞌinchin mibꞌin kyiꞌja. Me mina 
werman, quꞌn tkyaqiljo il nbꞌinchin mibꞌin 
qiꞌj, ex a xjal nbꞌinchin kyꞌaꞌjin, nbꞌinchin 
il tiꞌjx t-xmilil. 19 ¿Ma nyatzin bꞌiꞌn kyuꞌn, 
qa a kyxmilila o tzꞌok te tnajbꞌil Xewbꞌaj 
Xjan, a o tzaj tqꞌoꞌn Dios toj kyanmiꞌn? c 
Tuꞌnpetziꞌn, nyaqe kyeꞌ tajawjo kyxmilila, 
qalaꞌ a Dios. 20 Quꞌn o chi laqꞌeta tuꞌn 
tchkyꞌel Jesucrist. Tuꞌnpetziꞌn, chi nimsiꞌn 
tbꞌi Dios tukꞌa kyxmilila.

Jun tumil tiꞌjjo mejebꞌlin

7  1 Atzin jaꞌlin, kxel ntzaqꞌwinjiꞌy 
kyxjelbꞌitza, a saj kytzꞌibꞌiꞌn weꞌy: 

Tnejil, nkyqꞌmaꞌn qa bꞌantla tuꞌn mi 
jyone ichin t-xuꞌjil. 2 Me kxel nqꞌmaꞌn, qa 
noq tuꞌn tpajjo nimku kyꞌaꞌjin, wenitla 
tuꞌn tjyet te ichin t-xuꞌjil, ex ikyxjo te 
qya, il tiꞌj tuꞌn tjyet tchmil teku. 3 Exsin 
nya bꞌaꞌntz tuꞌn tkubꞌ ttzyuꞌn ichin 
tibꞌ te t-xuꞌjil, ex ikyx te qya, nya wen 
tuꞌn tkubꞌ ttzyuꞌn tibꞌ te tchmil. 4 Quꞌn 
ntiꞌ teqya toklin tiꞌjx t-xmilil, qalaꞌ a 
tchmil. Ex ikyxjo te ichin, ntiꞌ toklin 
tiꞌjx t-xmilil, qalaꞌ a t-xuꞌjil. 5 Tuꞌnpetziꞌn, 
mi kubꞌ kyxkꞌaꞌyin kyibꞌa jun te juntl, 
bꞌapeꞌ qa ma bꞌant tiꞌj kyuꞌn, tuꞌn tkyij 
kytzaqpiꞌn kyibꞌa jun jteꞌ qꞌij noq tuꞌn 
kyokkuy toj naꞌj Dios, qa kyajtaqkuy 
ikyjo. Aj kyjapin bꞌajjo qꞌij anetziꞌn, 
liwey chi meltzꞌaj jun majla, tzeꞌnkuxtaq 
kyteꞌn, quꞌn qa mina, noq chi kubꞌ tzꞌaqa 
toj kyꞌaꞌjin tuꞌn tajaw il. 6 Nxi nqꞌmaꞌnjiꞌy 
tumil lo kyeꞌy, me nya ilxix tiꞌj tuꞌn 
tbꞌant-xix ikyjo. Qa wentaqku te kyeꞌy 

tuꞌn tkubꞌ kypaꞌn kyibꞌa jun jteꞌbꞌin qꞌij, 
bꞌaꞌn; me qa mina, ex bꞌaꞌn.

7 Wajatla weꞌ tuꞌn kyoka tzeꞌnku weꞌ. 
Me ate Dios ma tzaj qꞌoꞌnte toklin junjun, 
tzeꞌnku taj, qa te mejebꞌlin mo minaj.

8 Atzin jaꞌlin kxel nqꞌmaꞌn kyejo 
ichin, a o kyim kyxuꞌjil, exqetziꞌn qya, 
a o kyim kychmil: Bꞌaꞌntla tuꞌn mi chi 
mejeyitl tzeꞌnku weꞌ. 9 Me qa nlay bꞌant 
kyuꞌn ikyjo, bꞌaꞌn tuꞌn kymeje, quꞌn ex 
tbꞌanilx teꞌ tuꞌn kymeje, tzeꞌnkul teꞌ tuꞌn 
kyxiꞌ toj najin tuꞌn tpaj tajbꞌil kyxmilil.

10 Me ayetziꞌn nimil, a o chi meje, kxel 
nqꞌmaꞌn kyeꞌ qya, tuꞌn mi kyij kytzaqpiꞌn 
kychmil. Quꞌn atziꞌn nukꞌbꞌil lo, nya 
wuꞌn, qalaꞌ tuꞌn qAjaw. 11 Me qa akutaq 
xkubꞌ tpaꞌn qya tibꞌ tukꞌa tchmil, ma 
kyijkux ikyjo. Nlay bꞌantl tuꞌn tmeje 
jun majl tukꞌa juntl ichin; qalaꞌ ilx tiꞌj 
tuꞌn tmeltzꞌaj tukꞌa tchmil. Ex ikyqexjo 
chmilbꞌaj, ex nya bꞌaꞌn tuꞌn tkyij 
kytzaqpiꞌn kyxuꞌjil. d

12 Me ayetziꞌn, a mujleqe tukꞌa jun 
nya nimil, mix yoline qAjaw Jesús tiꞌjjo 
lo; qalaꞌ ayiꞌn kchin xel qꞌmaꞌnte: Qa 
at jun nimil, a nya nimil t-xuꞌjil, me qa 
tajqya tuꞌn tnajan tukꞌa, mi kubꞌ tpaꞌn 
tibꞌ. 13 Ex ikyxjo qa at jun qya nimil, 
me nya nimil tchmil, me qa tajjo ichin 
tuꞌn tnajan tukꞌa, ex mi kubꞌ tpaꞌn tibꞌ. 
14 Quꞌn atzin ichin, nya nimil, ma tzꞌel 
paꞌn tuꞌn Dios, bꞌalaqa tuꞌn tnimin noq 
tuꞌn t-xuꞌjil. Ex atzin qya, nya nimil, 
ma tzꞌel paꞌn tuꞌn Dios, bꞌalaqa tuꞌn 
tnimin tuꞌn tchmil. Quꞌn qa ma kubꞌ 
kypaꞌn kyibꞌ, bꞌalaqa ayejo kyal, nlay 
tzꞌel kynikyꞌ te qAjaw. Me qa kukx nchi 
najan junx, at ambꞌil tuꞌn kynimin, ex 
tuꞌn kyok te xjan twutz qMan. 15 Me qa 
a chmilbꞌaj mo qa xuꞌjlbꞌaj, a nya nimil, 
nlabꞌte tuꞌn tkubꞌ tpaꞌn tibꞌ tukꞌa nimil, 
mala kubꞌ kypaꞌnkuxtaq kyibꞌtz. Quꞌn at 
te nimil tzaqpibꞌl te toj jun il tzeꞌnku lo 
quꞌn ma qo txokle tuꞌn Dios, tuꞌn qanqꞌin 
tukꞌa jun nukꞌbꞌil toj qchwinqil. 16 Nkubꞌ 
ntzꞌibꞌiꞌnjiꞌy luꞌn, quꞌn ¿Ma bꞌiꞌntzin tuꞌn, 
ay qya, qa aku kletjo tchmila tuꞌnjo 
yekꞌbꞌil tuꞌn? Ex ay, ichin, ¿Ma bꞌiꞌntzin 

tuꞌn, qa aku kletjo t-xuꞌjila tuꞌnjo yekꞌbꞌil 
tuꞌn?

17 Tzeꞌnchaqxla taj junjuntz tuꞌn tajbꞌin, 
me il tiꞌj tuꞌn tajbꞌin tzeꞌnkuxjo toklin 
ma tzaj tqꞌoꞌn qAjaw, tej ttxoklajtz tuꞌn 
Dios, tej tnimin. Quꞌn atzin nukꞌbꞌiljo 
lo, nxi nqꞌmaꞌn kyojile kykyaqil chꞌuq 
Ttanim Dios. 18 Qa at jun otaq tzꞌok 
techil kyuꞌn xjal tiꞌj tchibꞌjil tej tnimin, 
bꞌaꞌn tuꞌn tkyij ten ikyjo; ex qa at juntl 
nya tok techil, ex bꞌaꞌn. Nya il tiꞌj tuꞌn 
tok techil jaꞌlin. 19 Quꞌn ntiꞌ toklin 
jaꞌlin qa tok qechil mo minaj, qalaꞌ ate 
at tokliꞌn, a kꞌwel qbꞌinchin tzeꞌnku 
tajbꞌil Dios. 20 Teyilex junjun i tkyij 
tzeꞌnkuxtaqjo tten, tej txoklajtz tuꞌn 
Dios. 21 Tuꞌnpetziꞌn, qa kꞌayintaq tibꞌa 
tuꞌn toka te aqꞌnil te jun majx kyukꞌaxjal, 
tej tnimiꞌn Tbꞌanil Tqanil, mi jaw bꞌisiꞌn 
tuꞌn ikyjo, quꞌn junx kyoklinxjal twutz 
Dios, qa noq aqꞌnil mo tajaw aqꞌuntlqej. 
Me qa at ambꞌil tuꞌn ttzaqpaj tojjo 
lo, bꞌaꞌn tuꞌn tok tqꞌoꞌn tilil. 22 Quꞌn qa 
at jun nimil, a otaq tzꞌok te aqꞌnil te 
jun majx kyukꞌaxjal, tej ttxoklajtz tuꞌn 
qAjaw, exla qa aqꞌnil, me atziꞌn jaꞌlin tej 
tnimin, ma tzaqpaj tuꞌn tajbꞌin toj taqꞌin 
qAjaw. Ex ikyxjo, qa tzaqpiꞌntaq jun 
xjal, tej ttxoklajtz, atziꞌn jaꞌlin ma tzꞌok 
te aqꞌnil te jun majx te Crist. Quꞌn junx 
kyoklin kykabꞌilx twutz Dios. 23 Quꞌn ma 
chi laqꞌeta tuꞌn Dios tuꞌn jun chojbꞌilte 
wiyilxix, a tchkyꞌel Jesucrist. Tuꞌnpetziꞌn, 
nya wen tuꞌn t-xi kykꞌayin kyibꞌa te 
aqꞌnil te jun majx kyexjal. 24 Ikytzintzjo 
erman, teyilex junjun tuꞌn tweꞌ toj 
tnimbꞌil tzeꞌnkuxjo toklin ma tzaj tqꞌoꞌn 
qMan Dios.

25 Atzin jaꞌlin, tiꞌjjo mejebꞌlin kye 
naꞌmx kymeje, ntiꞌ jun yol ntqꞌmaꞌn 
qAjaw tiꞌjjo lo. Me kxel nqꞌmaꞌn jun 
nyola, ex bꞌaꞌn tuꞌn tqe kykꞌuꞌja tiꞌj, noq 
tuꞌn tqꞌaqꞌbꞌil tkꞌuꞌj qMan Dios wiꞌja. 
26 Toj nwutza, noq tuꞌn tpajjo tqꞌijil jaꞌlin, 
nimxix nikyꞌx quꞌn, tuꞌn tpajjo qnimbꞌil, 
bꞌaꞌntla tuꞌn tkyij jun xjal tzeꞌnkuxjo 
tten. 27 Qa at t-xuꞌjil, mi kyij ttzaqpiꞌn; ex 
qa ntiꞌ, mi tzaj tjyoꞌn. 28 Me qa ma knet 

t-xuꞌjila, ntiꞌ tila tiꞌj; ex qa jun txin ma 
knet tchmil, ntiꞌ til tiꞌj. Me qatzin qa ma 
chi meje, ok kchi okil jitzꞌle toj nimku 
tiꞌ tzaluꞌn twutz txꞌotxꞌ. Tuꞌnpetziꞌn, 
wajatlaꞌy tuꞌn mi tzikyꞌxi tkyaqiljo lo 
kyuꞌn.

29 Erman, atzin wajiꞌy tuꞌn t-xi nqꞌmaꞌn 
kyjaluꞌn: Aye at kyxuꞌjil, bꞌaꞌn tuꞌn tok 
kyqꞌoꞌn tilil tuꞌn kyaqꞌnin toj taqꞌin 
qAjaw, ex nya oꞌkx tuꞌn kyximin tiꞌjjo 
qya, quꞌn chꞌix tjapin bꞌaj tqꞌijil tzaluꞌn 
twutz txꞌotxꞌ, ex nimkul atx tuꞌn tbꞌant. 
30 Ikytziꞌn aye nchi bꞌisin, ex aye nchi 
tzalaj, ex aye at chꞌin kypwaq, mitla txi 
kyqꞌoꞌn ambꞌil tuꞌn tmaqsetjo taqꞌin Dios 
tuꞌn ikyjo. 31 Ayetziꞌn n-ok tilil kyuꞌn, 
tuꞌn kykanbꞌin tkyaqil twutz txꞌotxꞌ, tuꞌn 
mi kubꞌe kyiꞌj tuꞌn, nyakuxtlaj ntiꞌ at 
kye. Quꞌn tkyaqiljo n-ok qkaꞌyin tzaluꞌn 
twutz txꞌotxꞌ, kyjaꞌ tbꞌaj. 32 Tuꞌnpetziꞌn, 
wajatlaꞌy tuꞌn tok kyqꞌoꞌn tilil tuꞌn 
kyaqꞌnin toj taqꞌin qAjaw, ex nya oꞌkx 
tuꞌn tok naj kynabꞌla tiꞌjjo twutz txꞌotxꞌ. 
Ikytziꞌn tzeꞌnku jun ichin ntiꞌ t-xuꞌjil, 
oꞌkx nximin tiꞌj tzeꞌn tuꞌn ttzalaj Dios 
tiꞌj. 33 Me atzin teꞌ ichin at t-xuꞌjil, kabꞌe 
ja nbꞌisine, quꞌn ex il tiꞌj tuꞌn tbꞌisin 
tiꞌjjo te twutz txꞌotxꞌ, tuꞌntzin ttzalaj 
t-xuꞌjil tiꞌj. 34 Ex ikyqexjo nana, ayeꞌ ntiꞌ 
kychmil, exqetziꞌn jniꞌ txin, ayeꞌ naꞌmx 
kymeje, i tok tilil kyuꞌn tuꞌn kyok tzꞌaqle 
twutz Dios tukꞌa kyanmin ex tukꞌa 
kyxmilil. Me ante o meje, tok tilil tuꞌn 
tiꞌjjo te twutz txꞌotxꞌ, tuꞌn ttzalaj tchmil 
tiꞌj. 35 Nxi nqꞌmanjiꞌy luꞌn, nya tuꞌn mi 
chi mejeyiꞌy, qalaꞌ tuꞌn kyanqꞌiꞌn tzeꞌnku 
taj Dios, ex tuꞌn tok tilil kyuꞌn tiꞌj taqꞌin 
qAjaw tukꞌa tkyaqil kykꞌuꞌja.

36 Ex qa at jun qꞌa ma kubꞌ t-ximin tuꞌn 
tmeje tukꞌa jaꞌ ma yoline, ex qa ma japin 
tabꞌqꞌe jaꞌ tuꞌn tmejeye, ex qa ma kubꞌ 
t-ximin qa axix bꞌaꞌn, ntiꞌ tkyꞌi tuꞌn tmeje, 
quꞌn nya iljo ikyjo. 37 Ex qa at juntl nkubꞌ 
t-ximin qa nya wen tuꞌn tmeje, ex qa ax 
t-ximjo twutz Dios, ex nya noq nxi lipe 
tiꞌj tyol juntl, qalaꞌ tukꞌa tkyaqil tkꞌuꞌj, ex 
bꞌaꞌn tuꞌn mi mejeye. 38 Tuꞌnpetziꞌn, qa 
ma tzꞌok meje tukꞌa jaꞌ ma yoline, bꞌaꞌn 

kbꞌantil tuꞌn ikyjo. Ex qa mi xjaw meje 
tukꞌa, tbꞌanilxix ikyjo.

39 Atzin jaꞌlin, tuꞌn tjapin bꞌaj nyola 
lo tiꞌjjo mejebꞌlin, kxel nqꞌmaꞌnjiꞌy 
luꞌn: Atziꞌn qya nimil, qa mujlek tukꞌa 
tchmil, il tiꞌj tuꞌn tnajan tukꞌa, a 
itzꞌxtaqjo tchmil. Me qatzin ma kyimjo 
tchmil, tzaqpiꞌn tejo qya, tuꞌn tok meje 
tzeꞌnkuxjo taj tukꞌa juntl tchmil, a nimil. 
40 Me toj nwutza, tbꞌanilxitla noqit aku 
kyij kukxjo, tuꞌn mi mejeye. Ex atzin 
nyola lo, nya noq wekuy, qalaꞌ tuꞌn 
Xewbꞌaj Xjan toj wanmiꞌn.

Ajo chibꞌj, a nxi qꞌoyit kywutzjo 
kywutzbꞌiyil dios

8  1 Atzin jaꞌlin, tzaj kytzꞌibꞌiꞌn 
weꞌy tiꞌj qa wen tuꞌn kychyoꞌn 

tchibꞌjil aluꞌmj, a kubꞌ bꞌyoꞌn toj kybꞌi 
kywutzbꞌiyil dios. Kxel nqꞌmaꞌn jun 
tumil te nukꞌbꞌil kyeꞌy. Twutzx kye kyuꞌn 
qa qkyaqilx at qnabꞌl tibꞌajjo luꞌn. Me a 
kynabꞌla lo, a nchi nimsin kyibꞌa tukꞌa; 
nya toj tumil taꞌye. Me metzin tetz tumil, 
tuꞌn tten jun qkꞌuꞌjbꞌil qibꞌ qxolile, tuꞌn 
qchꞌiy, tzeꞌnku taj Dios. 2 A qꞌuqlek tkꞌuꞌj 
tiꞌjjo a n-el tnikyꞌ te, nya tumil taꞌye 
tnabꞌl twutz Dios. 3 Me metzin teꞌ, a n-ok 
kꞌuꞌjlin kye txqantl, apente toj tumil 
taꞌye tnabꞌljo.

4 Atzin tumil tiꞌjjo chibꞌj kubꞌnin 
kywutz twutzbꞌiyil ntiꞌ tajbꞌin, quꞌn 
ayetziꞌn twutzbꞌiyil ntiꞌ kyoklin tzaluꞌn 
twutz txꞌotxꞌ, quꞌn ntiꞌ juntl te Dios, qalaꞌ 
oꞌkxjo jun, a ojtzqiꞌn quꞌn. 5 Twutzx tetz 
qa toj kywutzxjal, ilaꞌku dios twutz 
txꞌotxꞌ, ex toj kyaꞌj, quꞌn ilaꞌ kybꞌaj dios 
kye xjal ex ilaꞌ kyajaw. 6 Me metzin qetz, 
ntiꞌ juntl dios, qa nya oꞌkxjo Dios, a 
qMan, a ttxuyil tkyaqil, ex noq te, ok qo 
ajbꞌila. e Ex junchꞌinx qAjaw, a Jesucrist, f 
a kubꞌ bꞌinchinte tkyaqil, ex noq tuꞌn, 
nqo anqꞌine. g

7 Nya tkyaqil nimil qxol, ma tzꞌel 
tnikyꞌ te lo. Quꞌn nkubꞌ kyximin tiꞌjjo 
kybꞌinchbꞌin ojtxe, qa tuꞌn kychyoꞌn 
a tchibꞌjil aluꞌmj, a kubꞌnin kywutzjo 
kywutzbꞌiyil dios, nkubꞌ kyximin qa ma 

kuꞌx kyil. 8 Me twutzx tetz, qa nya tuꞌn 
qwa, ma qo ele wen twutz qMan Dios. 
Quꞌn qa ma txi qchyoꞌn ex qa mina, ntiꞌ 
tajbꞌinjo lo twutz Dios.

9 Twutzx tetz qa tzaqpiꞌnqo tuꞌn t-xi 
qchyoꞌn chibꞌj anetziꞌn. Me kykaꞌyinktzin 
kyibꞌa, tuꞌn mi jaw tzꞌaq jun nimil, a 
naꞌm tweꞌ wen toj tnimbꞌil noq tuꞌn 
kypaja, aj t-xi kychyoꞌn. 10 Quꞌn aku bꞌaj 
ikyjo; qa nxi kychyoꞌn tchibꞌjil aluꞌmj, 
a otaq kubꞌ kywutzjo kywutzbꞌiyil toj 
tja kydiosxjal, exsin qa atkutaq jun 
nimil nkaꞌyin kyiꞌja, a naꞌmxix tweꞌ toj 
tnimbꞌil; exsin qa xkubꞌ tbꞌinchinkutaq 
tzeꞌnkuꞌ kyeꞌ, exsin bꞌalaqa ntiꞌtaq bꞌisin 
tuꞌn ikyjo. Me noq tuꞌn s-ok tkaꞌyin 
kyiꞌja ikyjo, ja xkubꞌe tzꞌaqe te jun majx 
toj il. 11 Me tuꞌnpetziꞌn xkyim Crist, tuꞌn 
tkletjo a neꞌẍ toj tnimbꞌil lo, me atzin 
kyeꞌ, noq tuꞌn tpajjo noq chꞌin kynabꞌla, 
knajileꞌ kyermana te jun majx. 12 Quꞌn 
qa noq tuꞌn kypaja, kchi jawile tzꞌaq 
kyermana, ma kuꞌx kyila ikyjo twutz 
Crist. h 13 Tuꞌnpetziꞌn, qa noq tuꞌn tpajjo 
nnikyꞌbꞌila, aku kubꞌ tzꞌaq juntl nimil, 
bꞌaꞌntz tuꞌn mi t-xi nnikyꞌbꞌinjiꞌy chibꞌj 
ikyjo, tuꞌntzin mina chin okiꞌy tzeꞌnku 
jun tze, ja tuꞌn tja tolpaje jun wermana 
toj tchwinqil.

Atzin toklin jun tsanjil Jesús

9  1 Twutzxix kxel nqꞌmaꞌn kyeꞌy, quꞌn 
at wokliꞌn te tsanjil Jesús, ex nchin 

yoliꞌn jikyinxix wen tiꞌj Tyol, ex ma chin 
tzaqpaja tjaqꞌ kykawbꞌil tkyaqil xjal. 
Tzeꞌnku weꞌ, ma nliy qAjaw Jesús, i ex 
ayetzin kyeꞌ ẍi ok te waqꞌnbꞌiꞌn toj taqꞌin. 
2 Bꞌalaqa at junjun nkaꞌmin tanmin qa 
nya tsanjil Jesúsqiꞌn. Me metzin kyeꞌ, 
bꞌiꞌn kyeꞌ kyuꞌn, aj qa iky woklinjiꞌy. 
Quꞌn wuꞌn ẍi niminiꞌy, ex atzin yekꞌbꞌiljo 
qa tsanjil Jesúsqiꞌn.

3 Atzin tumiljo wuꞌn kyeꞌy te kolbꞌil 
wibꞌa kywutzjo nchi yolbꞌin wiꞌja. 4 Quꞌn 
tuꞌn tsanjil Jesúsqiꞌn, il tiꞌj tuꞌn ttzaj 
kyqꞌoꞌn nwaꞌy ex nkꞌwaꞌy. 5 Ex at wokliꞌn 
tuꞌn tok lipe jun nxuꞌjila wiꞌja, a nimil, 
tzeꞌnku te Pegr ex kyeꞌ txqantl tsanjil, 

exqetziꞌn titzꞌin qAjaw. 6 ¿Tzeꞌntzin chꞌin 
kye toj kywutz? ¿Ma oꞌkqoxsin qeꞌ tukꞌa 
Bernabé ntiꞌ qokliꞌn tiꞌj jun chojbꞌil twiꞌ 
qkꞌuꞌja tiꞌjjo aqꞌuntl nbꞌant quꞌn, tzeꞌnku 
kye txqantl?

7 Twutzx at qeꞌ qoklin, tzeꞌnku jun xol 
qꞌaqꞌ at toklin tiꞌj twiꞌ tkꞌuꞌj; ex tzeꞌnku 
jun kjol, aj tbꞌaj aqꞌnin; ex tzeꞌnku jun 
kyikꞌlel, at toklin tuꞌn tkꞌwaꞌn chꞌin tal 
timiẍ aluꞌmj. 8 Ex mi kubꞌ kybꞌisiꞌn qa 
noq t-xim jun xjaljo luꞌn, 9 quꞌn tzꞌibꞌinl 
taꞌye toj tkawbꞌil Moisés ojtxe:

Mi tzꞌok tjtzꞌoꞌn ttzi wakx, a 
nwaꞌbꞌin triy,

noq tuꞌn mi jawe tiꞌnku chꞌin twa 
triy, quꞌn luꞌ nwaꞌbꞌin tiꞌj. j

Atzin n-ele luꞌn nya oꞌkxsa nyoline 
kyiꞌj aluꞌmj. 10 Qalaꞌ nyolin qiꞌj, quꞌn bꞌiꞌn 
quꞌn qa jun kjol exsin jun waꞌbꞌil triy 
qꞌuqle tkꞌuꞌj tiꞌj tawal, tuꞌn tjaw, quꞌn 
atzin chojbꞌil teꞌ. 11 Ikyxsin qeꞌ, ma kux 
qawin jun awal toj kyanmiꞌn, a Tyol 
qMan Dios. Exla at chꞌin qoklintza, tuꞌn 
ttzaj kyqꞌoꞌn chꞌin qeꞌy, quꞌn loqoꞌy nqo 
aqꞌnin kyxola. k 12 Qa at kyoklin junjuntl 
tiꞌjjo ikyjo, ¿Yajtzilaꞌ qetza?

Me mina nkubꞌ qbꞌinchin qeꞌ ikyjo. 
Quꞌn loqotziꞌn, ma qo jawil qitj tzma 
tzaluꞌn, me qil qibꞌxa, quꞌn tuꞌntzin mix 
aꞌl jun jaw yolbꞌin qiꞌja, qa noq tuꞌn 
qkanbꞌin pwaq tiꞌj Tbꞌanil Tqanil tiꞌj 
Crist.

13 Quꞌn bꞌiꞌn kyeꞌ kyuꞌn, qa aye aqꞌnil 
toj tnejil ja te kynaꞌbꞌl aj Judiy Dios, at 
kyoklin tiꞌjjo jniꞌ oyaj, a nxi kyqꞌoꞌn aj 
Judiy twutz Dios. Ex ikyjo ayeꞌ nchi kubꞌ 
bꞌyoꞌnte aluꞌmj te chojbꞌil kyilxjal, ex 
attaq kyoklin tuꞌn kychyoꞌn tiꞌjjo tchibꞌjil 
aluꞌmj. l 14 Ikytzin tumiljo xkyij tqꞌmaꞌn 
qAjaw Jesús, qa ayejo, a yolil Tbꞌanil 
Tqanil kolbꞌil, ex at kyoklin tiꞌj jun onbꞌil, 
quꞌn tuꞌn a kyaqꞌiꞌn. m

15 Me tzeꞌnku weꞌ, ntiꞌ nchin qaniꞌn 
kyeꞌy, tuꞌn ttzaj kyqꞌoꞌnjiꞌy onbꞌil weꞌy. 
Ex nya ma txi ntzꞌibꞌiꞌn wejiꞌy luꞌn kyeꞌy, 
a tuꞌn t-xi kyxikybꞌin tuꞌn ttzaj kyqꞌoꞌn 
onbꞌil weꞌ. Bꞌaꞌntla qa wen tuꞌn nkyim 
weꞌ, tzeꞌnku a tuꞌn ttzaj ntzyuꞌnjiꞌy onbꞌil 

kyeꞌy. Quꞌn tuꞌn ttzaj ntzyuꞌnjiꞌy onbꞌil, 
ax nyola kꞌwel tzꞌaq wibꞌaja. 16 Tzeꞌnku 
weꞌ, nya noq tuꞌn teꞌ yolil Tyol Diosqiꞌn, 
kjawil nimsin wibꞌa; qalaꞌ quꞌn ilx tiꞌj 
tuꞌn tkubꞌ nbꞌinchinjiꞌy aqꞌuntl, quꞌn jun 
waqꞌin wejiꞌy ma tzaj tqꞌoꞌn Dios. n Quꞌn 
qa mina xkubꞌ nbꞌinchiꞌn, ktzajil tqꞌoj 
Dios wiꞌja. 17 Qa ma kubꞌ nbꞌinchinjiꞌy 
luꞌn a wuꞌnkuxa, atla jun chojbꞌil weꞌ. 
Me nyaxix noq tuꞌn ikyjo, quꞌn ma 
chin jaw skꞌoꞌn weꞌ tuꞌn Dios, ex ma 
tzaj toqxenin Tyol weꞌy, ex nlay kubꞌ 
wewiꞌn, quꞌn ilxix tiꞌj tuꞌn tkubꞌ bꞌinchit. 
18 ¿Tiꞌtzila chojbꞌil wetza ikyjo toj 
nwutza? Atziꞌn nchin tzalaja tuꞌn nchin 
yoliꞌn tiꞌjjo Tbꞌanil Tqanil kolbꞌil noq 
kukxjo, nya loqꞌaj. Tuꞌnpetziꞌn, mi nchin 
qaniꞌn jun onbꞌil tiꞌj, quꞌn tuꞌntzin mi 
chi jaw yolbꞌinxjal wiꞌja, qa noq tuꞌn jun 
onbꞌil nchin yoliniꞌy tiꞌj Tyol Dios. Exla 
qa at we woklin tiꞌj jun onbꞌil, me mina 
ntzaj ntzyuꞌn.

19 Qalaꞌ tzaqpiꞌnqiꞌn, quꞌn mix aꞌl jun 
weꞌ onilwe, ex ntiꞌ jun xjal aku kawin 
wiꞌja. Me metzin weꞌ, ma tzꞌok nqꞌoꞌn 
wibꞌa nyakuj tjaqꞌ kykawbꞌil tkyaqil, 
me noq tuꞌn kynimin tkyaqil xjal wuꞌn 
tiꞌj Tbꞌanil Tqanil. 20 Tej ẍin bꞌeta kyxol 
aj Judiy, ma tzꞌok nmujbꞌin wibꞌa junx 
kyukꞌa, noq tuꞌn tok kybꞌiꞌnku wiꞌja, ex 
tuꞌn t-xi kynimin a Tbꞌanil Tqanil. Ex 
tej ẍin bꞌeta kyxoljo kyaj tuꞌn kyel wen 
twutz Dios noq tuꞌn tjapin bꞌaj ojtxe 
kawbꞌil kyuꞌn, ex ma txi nmujbꞌin wibꞌa 
kyukꞌa, me nya tuꞌn wel wena twutz 
Dios, qalaꞌ noq tuꞌn tok kybꞌiꞌnku xjal 
wiꞌja, ex tuꞌn t-xi kyniminku Tbꞌanil 
Tqanil. 21 Ex tej ẍin bꞌeta kyxol aj nya 
Judiyqe, ayeꞌ mina xkubꞌ kybꞌinchin 
tzeꞌnku tzꞌibꞌin toj ojtxe kawbꞌil, ex 
ma txi nmujbꞌin wibꞌa junx kyukꞌa, 
nyakuj ntiꞌ kawbꞌil wibꞌaja, noq tuꞌn tok 
kybꞌiꞌnku wiꞌja, ex tuꞌn t-xi kyniminku 
Tbꞌanil Tqanil. Me mi nxi nqꞌmaꞌn tukꞌa 
lo qa ma kubꞌ nbꞌinchinjiꞌy a nya bꞌaꞌn 
twutz Dios, quꞌn nimilqiꞌn tiꞌj Tkawbꞌil 
Crist. 22 Ex tej ẍin bꞌeta kyxol xjal, 
ayeꞌ ntiꞌxix kyoklin kyxoljo nmaq xjal 

tzaluꞌn twutz txꞌotxꞌ, ma tzꞌok nqꞌoꞌn 
wibꞌa tzeꞌn jun kye, tuꞌn tok kybꞌiꞌnku 
wiꞌja, ex tuꞌn t-xi kyniminku Tbꞌanil 
Tqanil. Waja tuꞌn woka tzeꞌnku tkyaqil 
wiq xjal, noq tuꞌn tok kybꞌiꞌnku wiꞌja, 
ex tuꞌn t-xi kyniminku Tbꞌanil Tqanil 
kolbꞌil. 23 Nkubꞌ nbꞌinchiꞌn tkyaqiljo luꞌn, 
noq tuꞌn tpaj Tbꞌanil Tqanil, tuꞌntzintla 
qmujbꞌin te qibꞌ junx qkyaqilx tjaqꞌ 
tkyꞌiwbꞌil Dios.

24 Jun tumil wuꞌn kyeꞌy tuꞌn tkubꞌ 
kybꞌinchiꞌn tukꞌa tkyaqil kyanmiꞌn toj 
taqꞌin qMan Dios, ikyx tzeꞌnku we. Quꞌn 
bꞌiꞌn kyeꞌ kyuꞌn, a kyxol txqan xjal, a 
rinil, tkyaqilx tetz nrinin, me noq 
junchꞌin teꞌ nkanbꞌin chojbꞌil. Ikytziꞌn 
toj qnimbꞌil, me il tiꞌj tuꞌn kykanbꞌintiꞌy 
chojbꞌil qꞌoꞌntz tuꞌn Dios toj kyaꞌj. 
25 Tkyaqiljo rinil, a taj tuꞌn tkanbꞌin, 
il tiꞌj tuꞌn tkubꞌ ttzyuꞌn tibꞌ tiꞌjjo jniꞌ 
tiꞌchaq tiꞌ, a aku bꞌant tuꞌn tsikyte 
t-xmilil, aj txiꞌ rinil. ¿Tiquꞌnil? Noq tuꞌn 
tkanbꞌitkuꞌ jun tal oyaj, a jun paqx nbꞌaj. 
¿Me atzin qetz? Iltzin tiꞌj tuꞌn qrinin wen 
toj qnimbꞌil tuꞌn qkanbꞌin teꞌ jun oyaj, a 
nlayx bꞌaj toj kyaꞌj. 26 Tzeꞌnku weꞌ nkubꞌ 
nbꞌinchiꞌn toj nnimbꞌila tzeꞌnku jun rinil 
lajoꞌnxix tuꞌn jikyin wen, tuꞌn tkanin 
tzma jaꞌ taꞌye chojbꞌil. Ex ikyx tzeꞌnku 
jun bꞌujil toj saqchbꞌil, nya noq k-okil 
ten tzaqpilkye tqꞌobꞌ, qalaꞌ ok tjyabꞌil 
jaꞌ tumil k-aqꞌila tukꞌa tuꞌn. 27 Ikyqintzin 
wejiꞌy tzeꞌnku jun rinil ex jun bꞌujil, 
nkubꞌ ntzyuꞌn wibꞌa tuꞌn nkanbꞌintejiꞌy 
jun oyaj toj kyaꞌj, ex tuꞌn mi chin eliꞌy 
toj ntxꞌixewa, quꞌn qa otaq chin bꞌaj 
xnaqꞌtzin kyiꞌj txqantl, exsin mi chin 
kanbꞌintza.

Jun xobꞌtzbꞌil tuꞌn Pabl, tuꞌn 
mi kyij kyiꞌjlinxjal Dios

10  1-2 Me waja tuꞌn kybꞌintiꞌy 
werman, qa nya tkyaqilx 

kkanbꞌil chojbꞌil, a tzaj tqꞌoꞌn Dios. Quꞌn 
kanqetzinjiꞌy aj Israel ojtxe, aye qxeꞌchil 
toj qnimbꞌil. Quꞌn kykyaqilxjo i etz toj 
Egipto tukꞌa Moisés, ex i mujbꞌin te 
kyibꞌ tukꞌa, tej kyten tjaqꞌ muj, o ex tej 

kyikyꞌx toj ttxuyil aꞌ, Kyaq tbꞌi, nyakuj 
te jun jawsbꞌil aꞌ. p 3-4 Ex kykyaqilx i waꞌn 
tiꞌjjo xjan wabꞌj, tej kywaꞌn tiꞌj maná, a 
tzaj tqꞌoꞌn Dios, q ex tej kykꞌwan tiꞌjjo 
aꞌ etz toj piky tuꞌn Dios. r Me atziꞌn piky 
luꞌn nyolin tiꞌj Crist, a attaq kyukꞌa toj 
tzqij txꞌotxꞌ. 5 Exla qa ok qe kykꞌuꞌj tiꞌjjo 
jawsbꞌil aꞌ ex xjan wabꞌj anetziꞌn, me 
mix tzalaje Dios kyiꞌj, ex tuꞌn ikyjo, bꞌeꞌx 
i kyij kyim nimkuxix kybꞌaj; noqx jun 
jteꞌbꞌin kyij. s

6 Atzin jaꞌlin erman, bꞌaj tkyaqiljo lo 
te jun yekꞌbꞌil, tuꞌn mi pon qkꞌuꞌj tiꞌjjo 
nya wen tzeꞌnku pon kye kykꞌuꞌj tiꞌj. t 
7 Tuꞌnpetziꞌn, mi chi kꞌuliꞌn kywutzjo 
kywutzbꞌiyil dios tzeꞌnku kye txqantl, 
tzeꞌn ntqꞌmaꞌn Tuꞌjil Tyol Dios:

Aye xjal i kubꞌ qe waꞌl ex kꞌwal 
twutzjo kywutzbꞌiyil dios.

Exsin tej kybꞌaj waꞌntz, noq 
tiꞌchaqku bꞌaj bꞌant kyuꞌn 
kywutz. u

8 Ex mi chi bꞌaj kyꞌaꞌjiꞌn tzeꞌnku kye 
junjun aj Israel, ex tuꞌn ikyjo, bꞌeꞌx 
kyim 23,000 toj junx qꞌij. v 9 Ex mi tzꞌok 
kynikyꞌbꞌiꞌn Crist, tuꞌn tkubꞌ kyximiꞌn, 
qa wen te Dios qa ntiꞌ aku tqꞌma tuꞌn 
tkubꞌ kybꞌinchin chꞌiꞌn tzeꞌnku kyaja. 
Quꞌn ikyx kyxim junjun aj Israeljo ojtxe, 
ex ikyxjo, ex bꞌeꞌx i kyim, tej kyok txꞌaꞌn 
tuꞌn kan. w 10 Ex mi chi yolbꞌiꞌn tiꞌj Dios 
tzeꞌnku junjunkye i yolbꞌin, ex bꞌeꞌx i 
kyim tuꞌn angel te kyimin. x

11 Bꞌaj tkyaqiljo lo, ex bꞌeꞌx kyij tzꞌibꞌit 
toj Tuꞌjil Tyol Dios te jun yekꞌbꞌil te 
qe, ex te jun aqꞌbꞌil qnabꞌl, tuꞌntzin 
mina kubꞌ qbꞌinchinqe ikyjo, a awo 
nqo anqꞌin kyojjo qꞌij jaꞌlin, a chꞌix 
tjapin bꞌaj tkyaqil. 12 Tuꞌnpetziꞌn, qa 
waꞌlqiꞌy wen toj kynimbꞌila toj kywutza, 
kykaꞌyinktzin kyibꞌtza, tuꞌn mi chi 
kubꞌ tzꞌaqiꞌy, tzeꞌnku kye aj Israel ojtxe. 
13 Quꞌn ajo xim tuꞌn tbꞌinchit il, ikyxjo 
tzeꞌnku kyxim txqantl nimil toj tkyaqil 
twutz txꞌotxꞌ. Me ate Dios bꞌaꞌn tuꞌn tqe 
qkꞌuꞌj tiꞌj, quꞌn nlay taqꞌ te Dios, tuꞌn 

ttzaj jun yajbꞌil qiꞌj, a nlayit qpa; qalaꞌ 
qa ma tzaj jun yajbꞌil toj qchwinqil, ax 
te Dios ktzajil qꞌonte tumil tzeꞌn tten 
tuꞌn qetz tjaqꞌ.

14 Tuꞌnpetziꞌn ayiꞌy werman, nimxix 
nkꞌuꞌja kyiꞌja; ku kyel oqa teꞌ kꞌulbꞌil 
kywutzjo kywutzbꞌiyil dios. 15 Quꞌn 
qa twutzxix at kynabꞌla tzeꞌnku nkubꞌ 
kyximiꞌn, ex ayexa k-elil kynikyꞌ te, qa 
twutzxixjo nyola lo. 16 Tzeꞌnku tojjo Xjan 
Wabꞌj, ex tzeꞌn nxi qqꞌoꞌn chjonte te Dios 
tiꞌj, nkubꞌ qyekꞌin qmujbꞌil qibꞌ tukꞌa 
Crist tiꞌjjo tchkyꞌel. Ex aj qwaꞌn tiꞌjjo 
Xjan Wabꞌj, a nbꞌaj kubꞌ sipit qxol, nkubꞌ 
qyekꞌin qa at qmujbꞌil qibꞌ qxolx, a awo 
o qo ok te t-xmilil Crist twutz txꞌotxꞌ. y 
17 Exla qa ma nintz qbꞌaj, me noq tiꞌj 
jun Xjan Wabꞌj nqo waꞌne, ma qo ok te 
junchꞌin, a t-xmilil Crist. Tuꞌnpetziꞌn, at 
qmujbꞌil qibꞌ qxolx, quꞌn qkyaqilx nqo 
waꞌn tiꞌjjo Xjan Wabꞌj.

18 Quꞌn kykaꞌyinktziꞌn kyiꞌj aj Israel. 
Ayeꞌ nxi kyqꞌoꞌn aluꞌmj te oyaj twutz 
Dios, at kyoklin tiꞌj tchibꞌjil, ex nchi 
kꞌulin te Dios, aj t-xi kychyoꞌnjo oyaj 
lo. z 19 Me nya tuꞌn lo nxi nqꞌmaꞌn qa at 
tipin jun twutzbꞌiyil ex qa a chibꞌj, a 
n-okx oyit twutzjo twutzbꞌiyil, nimxixtl 
toklin tzeꞌnku txqantl chibꞌj. 20 Qalaꞌ, a 
wejiꞌy nxi nqꞌmaꞌn, qa ayeꞌ nya nimil, 
tzeꞌn nxi kyqꞌoꞌn tchibꞌjil aluꞌmj te oyaj 
kywutzjo kywutzbꞌiyil, te taqꞌnil tajaw 
il nxi kyqꞌoꞌne, ex nya te qMan Dios. a 
21 Ex ntiꞌ qmujbꞌil qibꞌ tukꞌa qAjaw, qa 
axsa nqo kꞌwane tojxjo Xjan Wabꞌj, ex 
axsa tuꞌn qkꞌwan toj kykꞌwabꞌl taqꞌnil 
tajaw il. Ex ntiꞌ qmujbꞌil qibꞌ kyukꞌa 
tkyaqil nimil, a junx nchi waꞌn wabꞌj 
toj Xjan Wabꞌj, ex axsa tuꞌn qmujbꞌin 
te qibꞌ kyukꞌa xjal nchi waꞌn kywutzjo 
kywutzbꞌiyil taqꞌnil tajaw il. Nlay qo ok 
te kabꞌe tumil. 22 Qa nqo labꞌte tuꞌn qxiꞌ 
tojjo kabꞌe tumil ikyjo, n-okx qyekin 
Dios tuꞌn ttzaj tqꞌoj qiꞌj. b Ex nlay miyet 
tqꞌoj, qa ma tzaj. ¿Ma attzinqe qipin 
tzeꞌnku te Dios?

Nimxixtl tajbꞌin tuꞌn tok qkꞌuꞌjlin qibꞌ 
tzeꞌnku tuꞌn tkubꞌ qbꞌinchin a qaj

23 Twutzxix tzeꞌnku nqꞌumj, qa: 
Tzaqpiꞌnqo tuꞌn tkubꞌ qbꞌinchin noq 
alkyex qaj. c Me te weꞌy, nya tkyaqil at 
tajbꞌin. Twutzxix tetz tzeꞌnku nkyqꞌmaꞌn, 
qa: Tzaqpiꞌnqo tuꞌn qbꞌinchin noq alkyex 
qaj. Me nya tkyaqil n-onin qiꞌj tuꞌn qchꞌiy 
toj qnimbꞌil. 24 Quꞌn mix aꞌlx jun nimil 
njyoꞌn tuꞌn tel wen tuꞌnx tibꞌx, qalaꞌ noq 
tuꞌn tel wenjo txqantl.

25 Bꞌaꞌn txi kychyoꞌnjiꞌy tkyaqil chibꞌj 
nkꞌayajtz toj kꞌaybꞌil chibꞌj, ex mi kubꞌ 
kybꞌisiꞌn, mo tuꞌn t-xi kyqaniꞌn, qa nej 
xkubꞌ bꞌyet kywutzjo twutzbꞌiyil. 26 Quꞌn 
ntqꞌmaꞌn toj Tuꞌjil Tyol Dios kyjaluꞌn: 
Te qMan Dios tkyaqil txꞌotxꞌ ex jniꞌ at 
twutz. d

27 Atzin jaꞌlin, qa at jun nya nimil, nxi 
txkon kyeꞌy waꞌl tja; ex qa kyajtaqkuy 
tuꞌn kyxiꞌy, bꞌaꞌn tuꞌn kyxiꞌy, ex bꞌaꞌn 
tuꞌn kynikyꞌbꞌiꞌn tiꞌchaqx kubꞌ qꞌoꞌntz 
kywutza, ex nya wen tuꞌn tkubꞌ kybꞌisiꞌn, 
mo tuꞌn t-xi kyqaniꞌn, qa nej xkubꞌ bꞌyet 
twutz jun twutzbꞌiyil. 28 Me qa ma 
tzaj qꞌmaꞌntz kyeꞌy, qa nej xkubꞌ bꞌyet 
twutzjo twutzbꞌiyil, nyapen wentz tuꞌn 
t-xi kychyoꞌn, e 29 tuꞌntzintla mi kubꞌ 
kybꞌinchiꞌn a nya wen tuꞌn tbꞌinchinte 
jun nimil toj twutzjo nya nimil, 
iꞌchaqxla ntiꞌ tkyꞌi twutz Dios.

Me qa ikyjo, aku bꞌant tuꞌn ttzaj 
tqanin weꞌy kyjaluꞌn: ¿Me tiquꞌn 
nyolbꞌiꞌn wiꞌja tiꞌj jun tiꞌ, a ntiꞌ tkyꞌi 
twutz Dios, exla qa at tkyꞌi twutz jun 
aꞌla? 30 Quꞌn qa ma xi nqꞌoꞌn chjonte te 
Dios tiꞌjjo a nxi nchyoꞌn, ¿Tiquꞌntzin 
nyolbꞌin wiꞌja tuꞌn xi nchyoꞌn?

31 Oꞌkxsin kxel nqꞌmaꞌnjiꞌy kyeꞌy, qa 
ma chi waꞌn, qa ma chi kꞌwaꞌn, mo qa tiꞌ 
juntl tiꞌ xkubꞌ kybꞌinchiꞌn, kybꞌinchinkuy 
te nimsbꞌil tbꞌi qMan Dios. 32 Exla qa 
ntiꞌ tkyꞌi jun tiꞌ twutz Dios, me mi kubꞌ 
kybꞌinchiꞌn, tuꞌn mi yaje kyyekꞌbꞌil 
kyibꞌa tiꞌj kynimbꞌila kywutz Judiy ex 
nya Judiy ex kywutzjo txqantl nimil. 
33 Quꞌn te weꞌy, n-ok tilil wuꞌn tuꞌn 

tbꞌantjo a wen kywutz tkyaqilxjal. Ex 
nya tok ipbꞌil wuꞌn tuꞌn tbꞌantjo tzeꞌn 
waja te weꞌy, qalaꞌ kye txqantl, tuꞌntzin 
kyklet.

11  1 Tuꞌnpetziꞌn, chi lipeka tiꞌjjo 
nkubꞌ nyekꞌiꞌn, tzeꞌnku weꞌ 

lipcheqiꞌn tiꞌjjo tyekꞌbꞌil Crist. f

Jun xnaqꞌtzbꞌil tiꞌjjo kyoklin 
ichin kyukꞌa qya

2 Kxel nqꞌoꞌn chjonte kyeꞌy, tuꞌn 
kukx nchi tzaj kynaꞌnjiꞌy, ex tuꞌn nkubꞌ 
kybꞌinchiꞌn tzeꞌnku xkyij nqꞌmaꞌn. 3 Me 
waja tuꞌn tel kynikyꞌa te, qa ate Crist 
nejinel te ichin, ex atzin te ichin nejinel 
te kya, ikytzin tzeꞌnku te Dios nejinel te 
Crist. Tuꞌnpetziꞌn at jun txꞌixpibꞌl kyxol 
kyoklin ichin tukꞌa Crist, ex kyxol qya 
tukꞌa ichin, ex kyxol Crist tukꞌa qMan 
Dios. 4 Quꞌn qa ma jax tktxuꞌn ichin twiꞌ 
tzeꞌnku qya toj tja Dios, aj taqꞌe naꞌl Dios, 
mo qa aj tyolin Tyol Dios, n-el tikyꞌiꞌn 
tmujbꞌil tibꞌ tukꞌa Crist. 5 Ex ikyxjo 
kyeqya; qa noq tuꞌn kyokku tzeꞌnku jun 
ichin, mi jax kyktxuꞌn kywiꞌ toj tja Dios, 
aj kyaqꞌe naꞌl Dios, mo qa aj kyyolin 
Tyol Dios, n-el kyikyꞌiꞌn kymujbꞌil kyibꞌ 
kyukꞌa ichin, quꞌn n-ok kyqꞌoꞌn kyibꞌ te 
ichin nyakuj mitzoꞌn kywiꞌ te jun majx. 
6 Tuꞌnpetziꞌn, qa at jun qya, tkyꞌeꞌ jax 
tktxuꞌn twiꞌ toj tja Dios, bꞌaꞌntla tuꞌn tel 
tmitzoꞌn twiꞌ, tuꞌn tok tzeꞌnku jun ichin 
te jun majx. Me jun tij ttxꞌixewjo qya 
aku tzꞌel ikyjo tuꞌn tkyij twiꞌ tzeꞌn twiꞌ 
jun ichin. Tuꞌnpetziꞌn, ilx tiꞌj tuꞌn tjax 
tktxuꞌn twiꞌ toj tja Dios. 7 Quꞌn tzeꞌnku te 
ichin, nya wen tuꞌn tjax tktxuꞌn twiꞌ toj 
tja Dios tzeꞌnku jun qya, quꞌn twutzbꞌiyil 
Dios teꞌ, ex jun yekꞌbꞌil tiꞌjjo tqoptzꞌajiyil 
t-xilin Dios. Ex ikyxjo teqya, jun yekꞌbꞌil 
tiꞌjjo tqoptzꞌajiyil t-xilin ichin. g 8 Quꞌn te 
tnejil, nya te s-el anqꞌin tiꞌjqya, qalaꞌ a 
teqya tiꞌj ichin. 9 Ex nya tuꞌn tpaj teqya 
xbꞌante ichin, qalaꞌ tuꞌn tpaj te ichin 
xbꞌante qya. h 10 Tuꞌnpetziꞌn, bꞌaꞌn tuꞌn 
tjax tktxuꞌn qya twiꞌ, te jun yekꞌbꞌil 
kywutz angel, qa tjaqꞌ tkawbꞌil ichin 
taꞌye.

11 Me toj Ttanim Dios il tiꞌj kykabꞌil, 
quꞌn ntiꞌ ichin qa ntiꞌ qya, ex ikyxjo 
qya ntiꞌ, qa ntiꞌ ichin. 12 Quꞌn te tnejil, 
ate qya tzajnin tiꞌj ichin. Me ex ikyxjo, 
qa tkyaqil ichin n-anqꞌin tiꞌjqya. Ex 
tkyaqiljo luꞌn tzajnin tiꞌj Dios. 13 Quꞌn 
ayex kyeꞌ aku chi qꞌmante, qa nya wen 
tuꞌn tnaꞌn jun qya Dios toj tja Dios 
tzeꞌnku jun ichin, a mi njax kutxbꞌil 
twiꞌ, quꞌn il tiꞌj jun txꞌixpibꞌl kyxol ichin 
ex qya. 14 Quꞌn ¿Ma nyatzin twutzx, qa 
ttxꞌixew te ichiꞌn tuꞌn tkubꞌ tchꞌiysin twiꞌ 
tzeꞌnku twiꞌ jun qya? 15 Qalaꞌ ma tzaj 
tqꞌoꞌnx te Dios tsmal twiꞌqya nmaq, tuꞌn 
tok te jun yekꞌbꞌil qa at txꞌixpibꞌl kyxol 
tqoptzꞌajiyil qya tukꞌa tqoptzꞌajiyil ichin. 
Quꞌn ma tzaj tqꞌoꞌn twiꞌqya, tuꞌn tchꞌiy 
nmaq wen, tuꞌn tok te kutxbꞌil twiꞌ. 16 Me 
ex tiꞌj tkyaqiljo luꞌn, qa at jun kyxola taj 
tuꞌn tjaw yolbꞌin wiꞌja tuꞌn tpajjo lo, kxel 
nqꞌmaꞌn, qa ntiꞌ juntl tumil ojtzqiꞌn quꞌn, 
ex toj tkyaqil Ttanim Dios.

Junjun nukꞌbꞌil tiꞌj Xjan Wabꞌj
17 Atzin jaꞌlin, kxel nqꞌmaꞌn kyeꞌy 

tiꞌjjo aj tikyꞌsit Xjan Wabꞌj kyuꞌn, nya 
wen kybꞌinchbꞌiꞌn toj nwutza, ex nya toj 
tumil ikyjo. 18 Toj tnejil, nqꞌumle weꞌy 
qa, aj tok kychmoꞌn kyibꞌa tuꞌn tikyꞌsit 
Xjan Wabꞌj kyuꞌn, noqx nimku paꞌbꞌl 
kyxola. Me toj jun tnej, bꞌalaqa twutzx. 
19 Quꞌn bꞌalaqa toj kywutza, il tiꞌj tuꞌn 
kypaꞌn kyibꞌa kyukꞌa txqantl, tuꞌntzintla 
kynimsin kyibꞌa, ex tuꞌn tyekꞌinte nyakuj 
wenqiꞌy twutz Dios kywutz txqantl. 
20 Me kxel nqꞌmaꞌn qa ajo paꞌbꞌl lo ntiꞌ 
tajbꞌin, ex ajo Xjan Wabꞌj, a nchi waꞌn 
tiꞌj, nyaxla xjan twutz qAjaw. 21 Quꞌn 
ajtzin kywaꞌn junx, a naꞌmtaq tpon or 
te Xjan Wabꞌj, aye junjun kyxola, a at 
chꞌin kyqꞌinimil, nejxix nchi ok ten loꞌlte 
jotx, tuꞌn kynojxix wen, ex majxpe nchi 
bꞌaj ja txꞌujte. Me ayetzin junjun erman, 
a yajqe, chꞌixtaq kyel kyim tuꞌn waꞌyaj. 
22 Me ayetzin kyeꞌ qꞌinin, ¿Ma ntiꞌtzin 
kye kyja tuꞌn kywaꞌn ex tuꞌn kykꞌwan 
wen antza? ¿Tiquꞌnil n-el kyikyꞌinjiꞌy 
Ttanim Dios, a jaꞌ junx kyoklin tkyaqil 

nimil? ¿Ex tiquꞌn n-el kyiꞌn kytxꞌixewjo 
a ntiꞌ at kye? ¿Tiꞌtzila kxel nqꞌmaꞌn 
tiꞌjjo lo? ¿Okpela kchin tzalajila? Mina. 
¡Mixla jtojx!

23 Atziꞌn xnaqꞌtzbꞌil ma txi nqꞌoꞌn 
kyeꞌy, ax qAjaw saj qꞌonte weꞌy: Quꞌn toj 
qnikyꞌin, tej t-xi kꞌayin qAjaw Jesús, jaw 
ttzyuꞌn jun wabꞌj, i 24 ex xi tqꞌoꞌn chjonte 
te qMan Dios. Tbꞌajlinxiꞌ ikyjo, kubꞌ 
tpiẍin, ex tqꞌmaꞌ: Atziꞌn wabꞌj lo atzin 
wejiꞌy nxmilil kxel qꞌoꞌyit te kyimin noq 
tuꞌn kyel wena. Kybꞌinchinkujiꞌy luꞌn te 
naꞌbꞌl weꞌy.

25 Ex ikyxjo, tbꞌajlinxiꞌ waꞌn, jaw 
ttzyuꞌn jun tkꞌwel kꞌwabꞌj, ex tqꞌma: 
Atziꞌn kꞌwabꞌj, a tkuꞌx tojjo tkꞌwel kꞌwabꞌj 
lo, atzin nchkyꞌeljiꞌy k-okil te kujsil te 
akꞌaj tumil bꞌantnin tiꞌj, tuꞌn kykyijxjal 
toj wen tukꞌa Dios. j Junjun maj, aj t-xi 
kykꞌwanjiꞌy lo, kykꞌwanxa te naꞌbꞌl weꞌy. 
26 Tkyaqil maj, aj t-xi kykꞌwanjiꞌy kꞌwabꞌj, 
ex aj t-xi kywaꞌnjiꞌy wabꞌj, kukxitla 
xkubꞌ kynaꞌnjiꞌy tkyimlin qAjaw, ajxi tul 
juntl majl. 27 Tuꞌnpetziꞌn, alkye jun kxel 
waꞌn teꞌ wabꞌj ex kxel kꞌwan teꞌ kꞌwabꞌj 
luꞌn, ex nya toj tumil, at til tiꞌj, quꞌn n-el 
tikyꞌin t-xmilil ex tchkyꞌel qAjaw, a xi 
tqꞌoꞌn te chojbꞌil il. 28 Tuꞌnpetziꞌn, teyile 
junjun tuꞌn t-xpichꞌin tiꞌj tchwinqil, qa 
at jun tkyꞌi twutz Dios, a naꞌmxtaq 
twaꞌn ex tkꞌwan tiꞌjjo Xjan Wabꞌj. 29 Quꞌn 
alkye nwaꞌn ex nkꞌwan, qa mi s-aj 
qꞌaqꞌin tkꞌuꞌj tiꞌj Ttanim Dios, a t-xmilil 
qAjaw, ax nqaninte jun tkawbꞌil Dios 
tibꞌajx kujxix wen. 30 Tuꞌn tpajjo ikyjo, 
nimku kyxola ntiꞌ kyipin, ex yabꞌqe, ex 
ilaꞌ o kyim. 31 Quꞌn noqit nqo xpichꞌin 
wen tiꞌjjo qchwinqil, ex noqit nkubꞌ 
qbꞌinchin tzeꞌnkux taj Dios, nlaytla tzaj 
tqꞌoꞌn tkawbꞌil qibꞌaj. 32 Exitla qa ma 
tzaj tkawbꞌil qAjaw qibꞌaj tzaluꞌn twutz 
txꞌotxꞌ, noqitla tuꞌn tjikysit qchwinqil, 
tuꞌntzintla mi qo naje te jun majx kyukꞌa 
nya nimilqe. k

33 Tuꞌnpetziꞌn werman, ajtzin tok 
kychmoꞌn kyibꞌa waꞌl teꞌ Xjan Wabꞌj, 
kyyoꞌnku kyibꞌa kykyaqilxa, quꞌn junx 
kyokliꞌn kykyaqila. 34 Ex qa at jun kyxola, 

a at chꞌin tqꞌinimil, bꞌaꞌn tuꞌn ttzaj waꞌn 
tja, qa at waꞌyaj tiꞌj, tuꞌntzin mi chi tzaj 
kawiꞌn tuꞌn Dios tuꞌn tpajjo chmobꞌl 
ikyjo.

Ex atzin txqantl tiꞌ, kꞌwel nnikꞌuꞌn, aj 
npoꞌn kyukꞌiy.

Toklin junjun nimil tuꞌn Xewbꞌaj Xjan

12  1 Atzin jaꞌlin, waja tuꞌn kybꞌinte 
chꞌin tiꞌj Xewbꞌaj Xjan: 2 Bꞌiꞌn 

kyuꞌn, teꞌ naꞌmtaq kynimiꞌn Tyol Dios, 
nxi kyqꞌoꞌntaq kyibꞌa tuꞌn kykubꞌ sbꞌuꞌn, 
ex nchex qꞌiꞌntaqa kꞌulil kywutzjo 
twutzbꞌiyil, a mibꞌin chi yolin. 3 Qalaꞌ 
te Jesús aku tAjaw Tkyaqil. Tuꞌnpetziꞌn, 
waja tuꞌn kybꞌintiꞌy qa mix aꞌl jun aku 
qꞌmante aj kꞌa te Jesús, a qa at Xewbꞌaj 
Xjan tukꞌa. Ex ikyxjo, mix aꞌl juntl aku 
qꞌmante tukꞌa tkyaqil tanmin qa ate 
Jesús tAjaw Tkyaqil, a qa mina nyolin 
tuꞌn Xewbꞌaj Xjan.

4 Atzin jaꞌlin, at nimku qoklin, me 
ate Xewbꞌaj Xjan junchꞌin, ex ttxuyil 
tkyaqiljo qoklin. l 5 Ex at nimku tumil 
tuꞌn qajbꞌin te Dios, me junxchꞌin qAjaw, 
a jaꞌ nqo ajbꞌine. 6 Ex at nimku tumil 
tuꞌn qbꞌinchin tajbꞌil Dios, me junxchꞌin 
qMan Dios, a nkubꞌ bꞌinchinte tkyaqiljo 
lo.

7 Me tkyaqiljo qoklin, ex jniꞌ tumil tuꞌn 
qajbꞌin te Dios, ex tkyaqil qbꞌinchbꞌin 
tzajninqe tiꞌj Xewbꞌaj Xjan, tuꞌn tajbꞌin 
kye txqantl. 8 Quꞌn ate Xewbꞌaj Xjan 
ntzaj qꞌoꞌnte nim nabꞌl te junjun, ex te 
juntl axjo Xewbꞌaj Xjan ntzaj tqꞌoꞌn, tuꞌn 
tyolin tukꞌa nim tumil ex ojtzqibꞌl. 9 Ex 
te juntl ax Xewbꞌaj Xjan ntzaj qꞌoꞌnte 
qꞌuqbꞌil tkꞌuꞌj tiꞌjjo kꞌwel tbꞌinchin 
Dios. Ex te juntl ntzaj tqꞌoꞌn toklin tuꞌn 
kyqꞌanit yabꞌ tuꞌn. 10 Ex te juntl ntzaj 
tqꞌoꞌn toklin tuꞌn tyekꞌitjo tipin Dios, 
ex te juntl tuꞌn tyolin Tyol Dios tukꞌa 
tkyaqil tanmin; ex te juntl tuꞌn tel tnikyꞌ 
te qa nyolin jun xjal tuꞌn Xewbꞌaj Xjan, 
mo te taqꞌnil tajaw il; ex te juntl ntzaj 
tqꞌoꞌn toklin tuꞌn tyolin toj junxil yol; 
ex te juntl ntzaj tqꞌoꞌn tuꞌn tel pjetjo yol 
anetziꞌn. 11 Me tkyaqiljo qoklin lo, ax 

Xewbꞌaj Xjan ntzaj qꞌoꞌnte teyile junjun, 
noq alkyex wen toj twutz.

Qkyaqilx ma qo ok te t-xmilil Crist
12 Qkaꞌyinktzin tiꞌjjo qxmilil. 

Junxchꞌin, me ilaꞌ elnin. Me exla qa 
ilaꞌ elnin, me junxchꞌin xmilil at. Exsin 
ikyxjo tukꞌa Ttanim Crist. m 13 Quꞌn tuꞌn 
Xewbꞌaj Xjan, qkyaqilx nqo kuꞌx toj aꞌ te 
jawsbꞌil aꞌ, tuꞌn qok te junchꞌin Ttanim, 
a t-xmilil Crist. Exla qa Judiy mo minaj, 
exla qa aqꞌnil te jun majx, mo tzaqpiꞌnj, 
ma qo ok te junchꞌin Ttanim noq tuꞌn 
Xewbꞌaj Xjan, a ma tzaj qkꞌmoꞌn.

14 Atzin jaꞌlin, jun xmilil, nya noq 
junchꞌin elnin, qalaꞌ nimku. 15 Ikytzintlaꞌ 
chit qanbꞌajjo kyjaluꞌn: Tuꞌn nya 
qꞌobꞌajqiꞌn, ntiꞌ wokliꞌn tiꞌjjo xmilil, 
chitjo. Me nya tuꞌn ikyjo, ntiꞌt toklin 
tiꞌj qxmilil. 16 Exitla tqꞌma ẍkyinbꞌaj 
kyjaluꞌn: Tuꞌn nya wutzbꞌajqin weꞌ, 
ntiꞌ weꞌ woklin tiꞌjjo xmilil, chitjo. Me 
nya tuꞌnjo luꞌn, ntiꞌt toklin tiꞌj qxmilil. 
17 Quꞌn noqit tkyaqil qxmilil wutzbꞌaj, 
mitla nqbꞌiꞌn. Ex noqit tkyaqil qxmilil 
ẍkyinbꞌaj, mitla nqsqoꞌn. 18 Me axte Dios, 
ma tzꞌok qꞌonte junjun tnej qxmilil jaꞌxjo 
at tajbꞌin toj twutz. 19 Quꞌn noqit junx 
tnej tkyaqil, ntiꞌtla teꞌ qxmilil. 20 Me 
chjonte Dios, a qxmilil junchꞌin, me 
nimku elnin.

21 Tuꞌnpetziꞌn, a wutzbꞌaj, nlay txi 
tqꞌmaꞌn te qꞌobꞌaj: Ntiꞌ te tajbꞌin weꞌy. Ex 
a wiꞌbꞌaj, nlay txi tqꞌmaꞌn te qanbꞌaj: Ntiꞌ 
te tajbꞌin weꞌy, chitjo. 22 Qalaꞌ, ayetziꞌn 
tnej qxmilil, a nyakuj ntiꞌxix kyipin toj 
qwutz, ayexixpe kye nim kyajbꞌin. 23 Ex 
ayetziꞌn tnej qxmilil nyakuj noq chꞌin 
kyoklin, ayexix nchi ok qktxuꞌn wen. 
Ex ikyqexjo ayeꞌ nya qꞌanchaꞌlqexix toj 
qwutz, ayexix nchi ok qkꞌuꞌjliꞌn. 24 A 
lo nya ilxix tiꞌj kyukꞌa tnej qxmilil, a 
ntiꞌ txꞌixwejil tiꞌj. Me ate Dios xkubꞌ 
bꞌinchinte qxmilil, tzeꞌnkux tten tuꞌntzin 
il tiꞌj tuꞌn kyok kꞌuꞌjlit kyeꞌ aye nyakuj 
ntiꞌxix kyoklin toj qwutz, 25 tuꞌntzin ntiꞌ 
paꞌbꞌl toj qxmilil; qalaꞌ teyilex te junjun 
tnej at tajbꞌin kye txqantl. 26 Quꞌn qa ma 

kyꞌixbꞌe jun tnej qxmilil, kykyaqilxjo 
txqantl ktnaꞌbꞌil kyixkꞌoj. Ex qa ma txi 
kyqꞌoꞌnxjal jun nimsbꞌil tiꞌj jun tnej 
qxmilil, kykyaqilxjo txqantl nchi tzalaj 
junx.

27-28 Tzeꞌnku kye, ma chi oka te 
junchꞌin Ttanim Dios, a T-xmilil Crist, 
ex teyile junjun kyeꞌ at toklin tiꞌj. Quꞌn 
axte Dios xi qꞌoꞌnte toklin junjun kyeꞌ 
toj Ttanim: n Tnejil kye tsanjil; tkabꞌ kye 
yolil Tyol Dios; toxin kye xnaqꞌtzil; ex 
ikyxjo kye aye nchi bꞌinchin yekꞌbꞌil 
te tipin Dios, ex aye nchi qꞌanin kye 
yabꞌ, ex aye nchi onin kyiꞌj txqantl, ex 
aye nchi nikꞌunte taqꞌin Dios, ex aye 
nchi yolin toj tzeꞌnchaqkul yol. 29 ¿Ma 
tkyaqilxpela at kyoklin te tsanjil Jesús? 
Mo ¿Ma tkyaqilxpela at kyoklin te yolil 
Tyol Dios mo tuꞌn kybꞌinchin yekꞌbꞌil 
te tipin Dios, 30 mo tuꞌn kyqꞌanin yabꞌ, 
mo tuꞌn kyyolin toj tzeꞌnchaqkul yol, 
mo tuꞌn tpjet yol kyuꞌn? ¡Mina! 31 Me 
kyqꞌonktzintza tilil ex kyjyomjiꞌy tbꞌanil 
kyokliꞌn.

Ex atzin jaꞌlin kxel nqꞌmaꞌn jun tumil 
tbꞌanilxix wen tzeꞌnqeku luꞌn:

A tqꞌaqꞌbꞌil qkꞌuꞌj

13  1 Qa ma qo yolin yol tbꞌanilx 
tzeꞌnku kye xjal, mo qa toj noq 

tzeꞌnchaqkul yol tzeꞌnku kye angel, ex 
qa ntiꞌ tqꞌaqꞌbꞌil qkꞌuꞌj kyiꞌj qukꞌa, ntiꞌxla 
qajbꞌin; ikyqoxjo tzeꞌnku tqꞌajqꞌojil jun 
tiꞌ ntinin wen, mo tzeꞌnku jun kxbꞌil, a 
noq oꞌkx ntzlinin. 2 Ex qa ma tzaj tqꞌoꞌn 
Dios tuꞌn qyolin Tyol, ex tuꞌn tel qnikyꞌ 
te tkyaqil t-xilin t-xim Dios, a ewintaq, 
ex jniꞌ tnabꞌl, exla qa at nim qnimbꞌil, 
tuꞌn tikyꞌ jun wutz quꞌn, ex tuꞌn tpon toj 
juntl tqꞌuqbꞌil, o exsin qa ntiꞌ qkꞌuꞌj kyiꞌj 
qukꞌa, ntiꞌx qajbꞌin ikyjo. 3 Ex qa ma txi 
qsipin tkyaqiljo at qe kye tal yaj, ex qa 
ma t-xi qqꞌoꞌn qibꞌ tuꞌn qkyim tuꞌn tpaj 
qnimbꞌil, me qa ntiꞌ qkꞌuꞌj kyiꞌj qukꞌa, 
ntiꞌx k-ajbꞌile qe, aj qok toj paꞌbꞌin twutz 
qMan Dios.

4 Qa at qkꞌuꞌj kyiꞌj qukꞌa, il tiꞌj tuꞌn 
tikyꞌx quꞌn, ex soꞌjqo, mi nloꞌchj qanmin 

kyiꞌj, nya nimsil qibꞌqo, nya yekꞌbꞌil 
qibꞌqo, 5 mi kubꞌ qbꞌinchin a nya wen 
kywutz qukꞌa, mi qo jyon tiꞌj noqx te 
qeku, ntiꞌ tyabꞌ qwiꞌ, ex mibꞌin qo kꞌuꞌn 
qꞌoj. 6 Mi qo tzalaj tiꞌjjo nya wen, qalaꞌ 
qo tzalaj tiꞌjjo a twutzxix. 7 Tkyaqilx 
kkyꞌelix quꞌn, kukx kqebꞌil qkꞌuꞌjjo tiꞌj 
qMan Dios toj tkyaqil, ex qo ayoꞌn tiꞌj 
tajbꞌil qMan tukꞌa qukꞌa. Tuꞌnpetziꞌn, 
kukx paꞌn quꞌn.

8 Atzin qkꞌuꞌjbꞌil mixla jtojx tuꞌn tbꞌaj. 
Me nya kukx k-yolile Diosjo kyuꞌn yolil 
Tyol; ex aye tzeꞌnchaqku yol; exsin jniꞌ 
nabꞌl kchi bꞌajil te jun majx. 9 Ex noq 
kyinchaqjo Tyol Dios n-el qnikyꞌ te jaꞌlin. 
10 Me ajtzin tul teꞌ a tzꞌaqlexix, tkyaqiljo 
tnejin kbꞌajil. 11 Quꞌn ikytzin tzeꞌnku 
weꞌ, tej kꞌwalqinxtaqa, nchin yolintaqa, 
nchin ximintaqa, ex ikytaq nnabꞌla 
tzeꞌnku jun kꞌwal. Me atzin te ẍin 
tijiꞌn, o kyij nqꞌoꞌnjiꞌy tkyaqiljo tzeꞌnku 
nbꞌanttaq wuꞌn, tej kꞌwalqintaqa.

12 Quꞌn ikytziꞌn qnimbꞌil tiꞌj qAjaw 
tzeꞌnku qwutz nkux qkaꞌyin toj jun 
kaꞌybꞌil wutzbꞌaj. Qꞌanchaꞌl, me nyakuj 
najchaq taꞌye, quꞌn nlay tzyet quꞌn. Me 
aj tul qAjaw, k-okil qkaꞌyin qwutz tukꞌa. 
Quꞌn atzin jaꞌlin, noq kyinchaqjo n-el 
qnikyꞌ te. Me toj tqꞌijil qAjaw, okpin 
k-elil qnikyꞌtz te tkyaqil, ikytziꞌn tzeꞌnku 
te qAjaw ojtzqiꞌnqo tuꞌn qkyaqilx. p

13 Atzin jaꞌlin kyxol nimil tzaluꞌn 
twutz txꞌotxꞌ atjo qnimbꞌil, ex atjo 
qꞌuqbꞌil qkꞌuꞌj, ex atjo qkꞌuꞌj kyiꞌj qukꞌa. 
Me kyxoljo oxe luꞌn, axix te nim tokliꞌn: 
Qkꞌuꞌjbꞌil qibꞌ qxolx.

Ajo toklin tuꞌn qyolin 
toj junxilchaq yol

14  1 Chi lipektzintza tiꞌj kykꞌuꞌjbꞌil 
kyibꞌa, ex kyqꞌonktzin tililjo a 

kyokliꞌn, a tzajnin tuꞌn Xewbꞌaj Xjan. q 
Me tibꞌaj tkyaqiljo kyokliꞌn, tuꞌn kyyoliꞌn 
Tyol Dios kyxolxa. 2 Quꞌn ayetziꞌn nchi 
yolin toj noq tzeꞌnchaqku yol, nya 
kyukꞌa xjal nchi yoline, qalaꞌ tukꞌa 
Dios, quꞌn a yol tzajnin te Xewbꞌaj Xjan, 
ex mix aꞌl n-el tnikyꞌ te. 3 Me metzin 

kye nchi yolin Tyol Dios, nchi mojin 
tuꞌn kychꞌiyjo txqantl toj kynimbꞌil, ex 
tuꞌn tnimsit kykꞌuꞌj, ex tuꞌn tqe kykꞌuꞌj 
tiꞌj. 4 Qalaꞌ, ayetziꞌn nchi yolin toj noq 
tzeꞌnchaqku yol, noqx tuꞌn kychꞌiy 
kyil kyibꞌx. Me ayetzin kyeꞌ nchi yolin 
Tyol Dios, nchꞌiyjo Ttanim Dios kyuꞌn. 
5 Wajatlaꞌy tuꞌn kykyaqilxa tuꞌn kyyoliꞌn 
toj noq tzeꞌnchaqku yol. Me tuꞌn tchꞌiy 
Ttanim Dios wen, nimxix toklin Tyol 
Dios tuꞌn kyyoliꞌn tiꞌj, tzeꞌnku tuꞌn 
kyyoliꞌn toj noq tzeꞌnchaqku yol, a ntiꞌ 
pujbꞌilte.

6 Atziꞌn jaꞌlin werman, qa ma chin 
kaniꞌn yolil kyxola toj noq tzeꞌnchaqku 
yol, ¿Tiꞌn k-ajbꞌile kyeꞌy, qa mi ẍin yoliꞌn 
jun xim, jun nabꞌl, jun yol, mo jun 
xnaqꞌtzbꞌil, a tiꞌj Tyol Dios? 7 Ikytziꞌn 
tzeꞌnqeku chnabꞌ, tzeꞌnku jun xux mo 
juntl tiꞌ: Qa mix txꞌixpit tqꞌajqꞌojil kywiꞌ, 
¿Tzeꞌntzin tten tuꞌn tel tnikyꞌtzajil alkye 
bꞌitz n-ok tuꞌn? 8 Ex ikyxjo tzeꞌnku 
tqꞌajqꞌojil jun chun kyxol xoꞌl qꞌaqꞌ; me 
qa noqx ntutin, ex ntiꞌ tqꞌajqꞌojil twiꞌ te 
txokbꞌil, ¿Tzeꞌntzin tten tuꞌn tel kynikyꞌ 
te, qa il tiꞌj tuꞌn kyxiꞌ toj jyoj qꞌoj? 9 Exsin 
ikyxjo kyetza: Qa ma chi yoliꞌn toj 
junxil yol, a ntiꞌ ttxolil kywutz txqantl, 
¿Tzeꞌntzin tten tuꞌn tel tnikyꞌtzajiljo a 
nxi kyqꞌmaꞌn? Quꞌn mix aꞌl k-elil tnikyꞌ 
te, nyakuj noq toj kyqꞌiqꞌ nxi kyqꞌmaniꞌy. 
10 Quꞌn ilaꞌku yol nyolajtz tzaluꞌn twutz 
txꞌotxꞌ, me ntiꞌ jun ntit ttxolil kye nchi 
yolin. 11 Tuꞌnpetziꞌn, qa mi n-el nnikyꞌa 
te tyol jun xjal, ma chin oka tzeꞌnku jun 
amaqꞌ xjal toj twutzjo xjal, ex ikyxjo 
texjal toj nwutza. 12 Me ayetzin kyeꞌ 
ma chi oka te junchꞌin Ttanim Dios, ex 
kyaja tuꞌn tyekꞌit Xewbꞌaj Xjan kyxola 
tuꞌn kyokliꞌn, tzeꞌnku tuꞌn kyyoliꞌn toj 
junxilchaq yol. Me kxel nqꞌmaꞌn kyeꞌy, 
kyqꞌonktzintza tilil kyiꞌjjo kyoklin tuꞌn 
tbꞌant kyyoliꞌn tzeꞌnkuxjo chi yolinxjal 
tuꞌn tchꞌiyjo Ttanim Dios.

13 Tuꞌnpetziꞌn, aye nchi yolin toj noq 
tzeꞌnchaqku yol, bꞌaꞌn tuꞌn t-xi kyqanin 
toj kynaꞌj Dios, tuꞌn tpjetjo yol anetziꞌn. 
14 Quꞌn qa ma chin naꞌn Dios toj junxil 

yol, ex qa mi n-el nnikyꞌa te, okla chin 
naꞌla Dios toj wanmiꞌn, me tukꞌa nnabꞌla, 
mina. 15 ¿Tzeꞌntzin k-okiltz wuꞌn? 
Nyala tzeꞌntz; qa ma chin naꞌn Dios toj 
wanmiꞌn, me il tiꞌj tuꞌn tel nnikyꞌa te 
titziꞌn nxi nqaniꞌn; ex qa ma chin bꞌitziꞌn 
tukꞌa wanmiꞌn, ex il tiꞌj tuꞌn tel nnikyꞌa 
te titziꞌn nxi nbꞌitziꞌn.

16 Qa at jun nbꞌiꞌn kyiꞌja toj kꞌulbꞌil, 
ex qa ma txi kyqꞌoꞌn chjonte te Dios 
toj junxil yol, ¿Tzeꞌntzin tten tuꞌn 
tel nikyꞌbꞌaj te, qa toj tumil kyyola? 
17 Bꞌalaqa toj tumil nchi qꞌoniꞌy chjonte 
te Dios, me ante, a mi n-el tnikyꞌ te, nlay 
chꞌiy toj tnimbꞌil.

18 Nxi nqꞌoꞌn chjonte te qMan Dios, 
tuꞌn tbꞌant-xix chꞌintl nyoliꞌn toj noq 
tzeꞌnchaqku yol tzeꞌnku kyeꞌ. 19 Me qa 
waja tuꞌn tel kynikyꞌjo Ttanim Dios te 
nyola, il tiꞌj tuꞌn t-xi nqꞌmaꞌn jun jweꞌ 
nyola, me tuꞌn tel kynikyꞌ te, tzeꞌnkul teꞌ 
tuꞌn wok ten qꞌmal txqan nyola, exsin mi 
tzꞌel kynikyꞌ te.

20 Ayiꞌy werman, mi chi oka tzeꞌnku 
jun kꞌwal, a noq tiꞌjx nbꞌisine; qalaꞌ ku 
kyoka tzeꞌnku jun tij xjal at tnabꞌl. Noq 
oꞌkx tiꞌjjo tumil il, bꞌaꞌn tuꞌn kyoka te 
kꞌwal, a naꞌm tuꞌn tel tnikyꞌ te bꞌinchj il.

21 Quꞌn ikytzin ntqꞌmaꞌn toj Tuꞌjil Tyol 
Dios:

Kchin yolila kyukꞌa nmaq tnam lo 
toj junxil yol;

junxilqel kchi okil nqꞌoꞌn te yolil 
wiꞌja.

Me mixla tuꞌnxj nlayxla chin kubꞌ 
kynimiꞌn, r chi tAjaw Tkyaqil.

22 Ikytziꞌn, bꞌiꞌn quꞌn qa nqo yolin 
toj tzeꞌnchaqku yol toj kꞌulbꞌil, nya jun 
yekꞌbꞌil qa at Xewbꞌaj Xjan qukꞌa, tzeꞌnku 
nkyqꞌmaꞌn, qalaꞌ noq tuꞌn mi tzꞌeleku 
kynikyꞌxjal tiꞌj Tbꞌanil Tqanil, ex tuꞌn 
kyklet. Me atzin teꞌ tuꞌn qyolin Tyol 
Dios nyekꞌin teꞌ, qa te Diosqo. 23 Quꞌn 
ajtzin tok kychmoꞌn kyibꞌa toj kꞌulbꞌil, 
ayiꞌy Ttanim Dios, ex qa kykyaqilxa 
nchi yoliꞌn toj tzeꞌnchaqku yol, exsin 
qa aku s-okpin jun nya nimil bꞌil kyiꞌja, 
¿Nyapela aku kubꞌ tbꞌisin qa txꞌuꞌjqiꞌy? 

1 Aj Corint 14

El Nuevo Testamento en Mam Central de Guatemala, 4ta ed. ©Wycliffe Bible Translators, 2009



269

 

s 15:3 Is. 53:5-12. t 15:4 Sal. 16:8-10. u 15:5 Lc. 24:34. v 15:5 Mt. 28:16-17; Mr. 16:14; Lc. 24:36; Jn. 
20:19. 

24 Me metziꞌn qa kykyaqilxa nchi yoliꞌn 
Tyol Dios, exsin qa aku s-okpin jun nya 
nimil, ax kꞌwel bꞌisinte qa aj il, ex ax 
kꞌwel nabꞌlinte toj tanmin qa nya bꞌaꞌn 
tten, quꞌn tuꞌn k-elil tnikyꞌ te kyyola. 
25 Quꞌn ikytziꞌn a ewintaq toj tanmin 
k-elitz toj qꞌanchaꞌl, ex kꞌwel meje 
tuꞌn tnimsin tbꞌi Dios, ex ktqꞌmaꞌ, qa 
twutzxix at Dios kyxola.

Qo kꞌulin te qMan Dios toj ttxolilxix
26 Tuꞌnpetziꞌn werman, aj qa ma tzꞌok 

kychmoꞌn kyibꞌa, i tbꞌitzin junjun jun 
bꞌitz, mo i tqꞌoꞌn junjun jun xnaqꞌtzbꞌil, 
mo jun tumil tzajnin te Dios, mo juntl 
tumil toj noq tzeꞌnchaqku yol, mo jun 
pujbꞌil kye yol ayeꞌ. Bꞌaꞌn teꞌ ikyjo, me 
noqit tkyaqil tzꞌajbꞌin te chꞌiysbꞌilte 
Ttanim Dios toj kynimbꞌil. 27 Aj kyyoliꞌn 
toj noq tzeꞌnchaqku yol, bꞌaꞌn tuꞌn 
kyyolin oꞌkx kabꞌe mo oxe, me junjunku. 
Ex il tiꞌj tuꞌn tpjetjo yol nkyqꞌmaꞌn. 
28 Me qa mix aꞌl jun xjal aku pjunte yol 
anetziꞌn, bꞌaꞌntla tuꞌn mi chi yoliniꞌy 
tojjo noq tzeꞌnchaqku yol tojjo kꞌulbꞌil 
te Ttanim Dios. Qalaꞌ, qa kyaja tuꞌn 
kyyoliꞌn toj noq tzeꞌnchaqku yol, teyilex 
te junjun tuꞌn tyolin tiꞌjx tukꞌa Dios.

29 Atzin jaꞌlin kyiꞌjjo aye nchi yolin 
Tyol Dios, bꞌaꞌn tuꞌn kyyolin kabꞌe mo 
oxe, ex ayetzin txqantl toj kꞌulbꞌil bꞌaꞌn 
tuꞌn kyximinxix tiꞌjjo a nqꞌumle. 30 Me 
qa aku s-ok tyekꞌin Dios jun tumil toj 
tnabꞌl jun xjal qꞌuqle bꞌil toj kꞌulbꞌil, 
atziꞌn nyolintaq bꞌaꞌn tuꞌn t-xi tqꞌoꞌn 
ambꞌil te tkabꞌ tuꞌn tyolin. 31 Ikytziꞌn, 
tkyaqil a ma tzaj tyekꞌin Dios jun tumil, 
bꞌaꞌn tuꞌn kyyolin toj kꞌulbꞌil, me junjun 
maj te junjun, tuꞌntzin tkyaqilx tuꞌn 
t-xnaqꞌtzajtz, ex tuꞌn tnimsit kykꞌuꞌj 
toj kynimbꞌil. 32 Tuꞌnpetziꞌn, il tiꞌj tuꞌn 
kytzyuꞌn kyibꞌa tuꞌn kyqꞌoꞌn ambꞌil kye 
txqantl tuꞌn kyyolin. 33 Quꞌn ate qMan 
Dios, jun Dios te nukꞌbꞌil, nya noq te 
tzeꞌnchaqku, ikytziꞌn tzeꞌnku nbꞌant toj 
tkyaqil Ttanim Dios toj tkyaqil tnam.

34 Ex at juntl tuꞌn t-xi nqꞌmaꞌn kyeꞌy 
kyiꞌjjo qya, a mi n-el kynikyꞌ te yol toj 

kꞌulbꞌil, quꞌn noq tiꞌchaqku tiꞌ nchi ok 
ten qanilte te kychmil, ex noq nbꞌajel 
kyyuchꞌiꞌn chmobꞌl. Nya wen ikyjo. 
Tuꞌnpetziꞌn, bꞌaꞌntla noq tuꞌn tkubꞌ 
kybꞌiꞌn, ex tuꞌn tkubꞌ kynimin tzeꞌnku 
ntqꞌmaꞌn toj Tuꞌjil Tyol Dios. 35 Qatla qa 
kyaj tuꞌn kyqanin jun tiꞌ, bꞌaꞌntla tuꞌn t-xi 
kyqaninte kychmil tzma kyja, quꞌn nya 
wen tuꞌn tyuchꞌitjo kꞌulbꞌil tuꞌn ikyjo.

36 Toj tkyaqiljo tumil wuꞌja lo, il tiꞌj 
tuꞌn tel kynikyꞌa te, qa nya kyukꞌiy saj 
xkye Tyol Dios, ex nya noq oꞌkqexa ma 
chi kꞌmoꞌnte. Quꞌn toj tkyaqil twutz 
txꞌotxꞌ nchꞌiy Ttanim Dios wen tuꞌn 
xnaqꞌtzbꞌil lo, ¿Yajtzin kyeꞌ?

37 Qa at jun njaw tnimin tibꞌ yolil 
Tyol Dios, ex qa at Xewbꞌaj Xjan toj 
tanmin, bꞌaꞌn tuꞌn tel tnikyꞌ te, qa ajo 
nkubꞌ ntzꞌibꞌiꞌn axjo tnukꞌbꞌil qMan Dios. 
38 Quꞌn alkye mi nkubꞌ tbꞌin nyola lo, ex 
nlayxla kubꞌ nbꞌiꞌn tyol.

39 Tuꞌnpetziꞌn werman, kyqꞌonka tilil 
tuꞌn kyyoliꞌn Tyol Dios, ex mi tzꞌok 
kymiyoꞌn tuꞌn tyolatzjo noq tzeꞌnchaqku 
yol. 40 Me kybꞌinchinkuy tkyaqil toj 
tumilxix ex tukꞌa nukꞌbꞌil.

Twutzxix jaw anqꞌin Crist 
kyxol kyimnin

15  1 Atzin jaꞌlin werman, waja tuꞌn 
tkubꞌ kynaꞌnjiꞌy Tbꞌanil Tqanil 

kolbꞌil, a xi nqꞌmaꞌn kyeꞌy. Axsin yoljo lo 
a o kubꞌ kynimiꞌn, ex jaꞌ waꞌlqexixa toj 
kynimbꞌila; 2 ex tuꞌn yol lo ma chi kleta, 
qa ma kubꞌ kykꞌuꞌnjiꞌy, a xi nqꞌmaꞌn. 
Qatzin mina, ntiꞌxla tajbꞌin kynimbꞌila 
ikyjo.

3 Kxel nqꞌmaꞌn qa a Tbꞌanil Tqanil 
kolbꞌil, a tzaj nkꞌmoꞌn, a xi nqꞌmaꞌnjiꞌy 
kyeꞌy: Ajo t-xilin yol lo: Bꞌeꞌx kyim Crist 
te chojbꞌilte qil, tzeꞌnku ntqꞌmaꞌn toj 
Tyol Dios; s 4 ex kux muqet, ex toj toxin 
qꞌij, bꞌeꞌx jaw anqꞌintl juntl majl, tzeꞌnku 
ntqꞌmaꞌn toj Tyol Dios. t 5 Tbꞌajlinxiꞌ ikyjo, 
ok tyekꞌin tibꞌ te Pegr, u ex kywutzjo 
kabꞌlajaj, aye skꞌoꞌn tuꞌn Jesús te 
t-xnaqꞌtzbꞌin. v 6 Atximaytaq chꞌintl, ok 
tyekꞌin tibꞌ kye jweꞌ syent nimil junx, a 

nimku itzꞌx, ex iteꞌ junjun o chi kyim. 
7 Tbꞌajlinxiꞌ ikyjo, ok tyekꞌin tibꞌ te 
Santyaw, ex atximaytaq chꞌintl kye 
kykyaqil tsanjil. 8 Tbꞌajlinxi jniꞌ ikyjo, 
ok tyekꞌin tibꞌ weꞌy, a otaqxi tzꞌaj toj 
kyaꞌj. w 9 Quꞌn ayin weꞌ ntiꞌtaq wajbꞌiꞌn 
kywutzjo txqantl tsanjil Jesús, ex ntiꞌtaq 
chꞌin wokliꞌn tuꞌn woka te tsanjil, quꞌn 
ma chin jyoꞌn qꞌoj tiꞌj Ttanim Dios. x 
10 Me noq tuꞌn t-xtalbꞌil, ma chin oka te 
tsanjil Jesús. Ex nya noq kukxjo txokbꞌil 
lo, quꞌn ma chin aqꞌniꞌn kujxixtl tzeꞌnku 
txqantl; me ex nya ayiꞌn, qalaꞌ noq tuꞌn 
t-xtalbꞌil qMan Dios wukꞌiy. 11 Quꞌn nya 
tuꞌn te, aj qa weꞌy s-ela kybꞌiꞌn, moj qa 
kye txqantl tsanjil Jesús, quꞌn junxchꞌin 
te Tbꞌanil Tqanil, a xi qqꞌmaꞌn, ex o chi 
nimiꞌn tiꞌj.

A tuꞌn qjaw anqꞌin kyxol kyimnin
12 Atzin jaꞌlin, qa jun elnin qyola tiꞌjjo 

tanqꞌbꞌil Crist juntl majl kyxol kyimnin, 
¿Tiquꞌntzin at junjun kyxola nqꞌmaꞌnte 
qa nlay chi jatz anqꞌintl juntl majl 
kyimnin? 13 A noqit ikytzjo, mitla xjatz 
anqꞌintl juntl majl te Cristtz. 14 Ex noqit 
mi xjatz anqꞌin te Crist, ntiꞌxitla tajbꞌiꞌn 
qyola, ex ntiꞌxitla tajbꞌin kynimbꞌila. 
15 Ex awotzin qeꞌ, matla qo oka nikyꞌil 
yol tiꞌj Dios, quꞌn ma qqꞌmaꞌy, qa ma 
jaw anqꞌin juntl majl Crist tuꞌn. Quꞌn 
noqit ntiꞌ a tuꞌn tjatz anqꞌin kyimnin, 
ex mitla xjatz anqꞌin te Crist. 16 Quꞌn 
noqit twutzxtz qa mi nchi jaw anqꞌin 
kyimnin, exitla ikyxjo te Crist, bꞌeꞌxitla 
kyim teꞌ te jun majx. 17 Quꞌn noqit 
mi xjatz anqꞌin Crist, ntiꞌxitla tajbꞌin 
kynimbꞌila; kukxitla kytenjiꞌy tjaqꞌ 
tkawbꞌil il, ex ntiꞌxitla kolbꞌil kyeꞌy. 18 A 
noqpetzin iky tetzjo, ayetzintlaꞌ nimil 
o chi kyim, najnintla iteꞌ kyetzjo te jun 
majx. 19 Ay werman, a noqpetzin oꞌkx 
tajbꞌin qnimbꞌil tiꞌj Crist tzaluꞌn twutz 
txꞌotxꞌ, noqxitla ma kubꞌ qsbꞌuꞌn te qibꞌtz 
tzeꞌnku kye txqantl xjal.

20 Me twutzxix tetz, qa ate Crist 
xjatz anqꞌin kyxol kyimnin, tzeꞌnku 
tnejil twutz awal, te jun yekꞌbꞌil te qe, 

qa il tiꞌj tuꞌn qjatz anqꞌinqe. 21 Quꞌn 
ikyxjo tzeꞌnku s-ul kanin kyimin kye 
jniꞌ xjal noq tuꞌn jun ichin, y ex ikyxjo 
noq tuꞌn jun ichin, kchi jawitz anqꞌin 
kyimnin, aye kchi nimil tiꞌj, tuꞌn tten 
kychwinqil te jun majx. 22 Quꞌn noq 
tuꞌn tbꞌinchbꞌin Adán, jaꞌ saje kyimin 
kyibꞌaj kykyaqilxjal. Exsin ikyxjo, noq 
tuꞌn Crist kykyaqiljo kchi nimil tiꞌj kchi 
jawil anqꞌintl juntl majl. 23 Me teyilex 
te junjun toj ttxolil. Quꞌn ate Crist xjatz 
anqꞌin tnejil. Atzin qetz, awo o qo nimin 
tiꞌj, tzmaxi aj tul Crist juntl majl toj 
tqꞌijil, 24 aj tjapin bꞌaj tkyaqil. Tojjo qꞌij 
anetziꞌn, kykyaqilx otaq kubꞌ tiꞌj, tuꞌn 
Crist: Jniꞌ nmaq kyoklin, junx tukꞌa 
tkyaqil kawbꞌil, ex jniꞌ atnaj tipin qibꞌaj. 
Ex k-okil tchmoꞌn Crist twutz Dios 
tkyaqiljo jniꞌ tchꞌiysbꞌin, tuꞌn tkawin 
qMan tibꞌaj te jun majx. 25 Quꞌn ate Crist 
il tiꞌj tuꞌn tkawin, me tzmaxiꞌ aj ttzaj 
tqꞌoꞌn qMan tuꞌn tkanbꞌin Crist kyibꞌaj 
jniꞌ tajqꞌoj. z 26 Ex atziꞌn tchꞌibꞌil tajqꞌoj, a 
kꞌwel yuchꞌit te jun majx, atziꞌn kyimin. 
27 Quꞌn ikytziꞌn ntqꞌmaꞌn Tuꞌjil Tyol Dios 
kyjaluꞌn: Quꞌn ate Dios xi qꞌoꞌnte tuꞌn 
tkanbꞌin kyibꞌaj tkyaqil. a

Me a yol, tkyaqil, mi ntqꞌmaꞌn qa ajin 
qMan Dios, quꞌn apente Dios xi qꞌonte 
tuꞌn tkanbꞌin Crist tibꞌaj tkyaqil. 28 Me 
ajtzin tjapin bꞌajjo luꞌn, k-okil tqꞌoꞌn Crist 
tkyaqiljo otaq bꞌant tuꞌn, tjaqꞌ tkawbꞌil 
qMan Dios te jun majx, tuꞌntzin tyekꞌin 
qa a Dios twutzxix, qa a tAjaw Tkyaqil 
ex Tibꞌaj Tkyaqil.

29 Tuꞌnpetziꞌn, il tiꞌj tuꞌn kyjaw anqꞌin 
kye nimil, ayeꞌ otaq chi kyim. Ex qa 
mina, ¿Tiquꞌntzin nchi kuꞌxa toj aꞌ, te 
jawsbꞌil aꞌ te jun naꞌbꞌl kyiꞌjjo nimil, ayeꞌ 
o chi kyim? Quꞌn qa mi ẍi jaw anqꞌin 
qtzan nimil, bꞌeꞌx i kyimtz te jun majx. 
Ex qa ikyjo, ¿Tiquꞌntz nchi tzaj kynaꞌn, 
aj kykuꞌxa toj aꞌ? 30 Quꞌn noqpetzin mi 
chi jaw anqꞌin kye kyimnin, ¿Tiquꞌn 
n-elje qiꞌja junjun qꞌijtz tuꞌn tpajjo 
Tbꞌanil Tqanil kolbꞌil? 31 Twutzxix 
nyola qa tkyaqil qꞌij n-elje wiꞌja tuꞌn 
nkubꞌ bꞌyoꞌn noq tuꞌn tpaj nnimbꞌila 

tiꞌj qAjaw Jesucrist, ex twutzxix aye 
kyeꞌ ma chi ok te twutz waqꞌnbꞌiꞌn. 
32 Qa ma tzꞌok tilil wuꞌn tuꞌn nyoliꞌn 
Tbꞌanil Tqanil kyukꞌaxjal toj Éfeso, ayeꞌ 
mi n-okx toj kywiꞌ, tzeꞌnqeku toj kꞌul 
txuk, mix aꞌl n-oksin kyiꞌj, me ¿Tiꞌtzin 
nkanebꞌa tiꞌj, qa oꞌkx nchin bꞌisinjiꞌy 
tiꞌj jun chojbꞌil tzaluꞌn twutz txꞌotxꞌ, 
ex noqit mi nchi jaw anqꞌin kyimnin? 
Noqit ikytzjo, bꞌaꞌntla tuꞌn tkubꞌ qqꞌmaꞌn 
tzeꞌnku ntqꞌmaꞌn jun yol kyxolxjal: Qo 
waꞌn ex qo txꞌujte, quꞌn yajtzilaꞌ qa xqo 
kyimku nchiꞌj. b 33 Mi chi txalpaja toj 
kynimbꞌila, ikyjo tzeꞌnku ntqꞌmaꞌn juntl 
yol kyxolxjal: Mi chex kybꞌinjiꞌy yol 
nya tumilqe, tuꞌn mi cheꞌxa qꞌiꞌn kyuꞌn. 
34 Bꞌaꞌnqexa kykaꞌyink kyibꞌa noq chi 
bꞌinchiꞌn il. Nxi nqꞌmanjiꞌy luꞌn kyeꞌy, 
noq tuꞌn kytzaj txꞌixwekuy, quꞌn at 
junjun kyxola, a naꞌmx tel tnikyꞌ te Dios.

Tzeꞌntzila qxmilil, aj qjaw 
anqꞌintl juntl majl

35 Nlayla txi kynimiꞌn tiꞌjjo anqꞌbꞌil 
kye kyimnin, quꞌn at junjun kyxola aku 
txi tqꞌmaꞌn: ¿Tzeꞌntzilaꞌ qxmilil aj qjatz 
anqꞌin kyxol kyimnin? 36 Qa ikyjo, me 
ntiꞌ tumiljo nabꞌl ikyjo. Quꞌn ¿Ma mitzin 
ojtzqiꞌn kyuꞌn, tzeꞌn aj tkuꞌx awet jun 
twutz ijaj, il tiꞌj tuꞌn tjatz twiꞌ, exsin tuꞌn 
tqꞌayjtz? 37 Quꞌn ajtzin tkux awet jun 
wiq ijaj, qa triy mo qa alkye jun ijaj, nya 
otaq tzꞌel twiꞌ aj tkux awet; qalaꞌ a tejo 
tal twutz kꞌwelix awet. 38 Me ate Dios 
ntzaj qꞌonte tqan awal, tzeꞌnkuxjo taj, ex 
teyile junjun wiq ijaj noqx alkye kaꞌyin. 
39 Ex nya jun elnin tkyaqil wiq xmilil. 
Quꞌn awo xjalqo at jun wiq qxmilil, 
ex aye txuk juntl wiq; exqetziꞌn pichꞌ 
junxitl, exqetziꞌn kyiẍ toj aꞌ, ex junxitl. 
40 Quꞌn atziꞌn qxmilil, tbꞌanilx tuꞌn 
qtzalaj tzaluꞌn twutz txꞌotxꞌ. Ex ikyxjo, 
aj qjapin toj kyaꞌj, ex ktzajil qꞌoꞌn juntl 
wiq qxmilil tbꞌanilx, tuꞌn qtzalaj toj kyaꞌj. 
41 Quꞌn ikytziꞌn tzeꞌnku te qꞌij, mikyxi 
tqoptzꞌajiyiljo tzeꞌnku te xjaw mo tzeꞌnkuꞌ 
kye cheꞌw. Me ex ikyqex kye cheꞌwjo nya 
junx kyqoptzꞌajiyil kykyaqilx.

42 Tuꞌnpetziꞌn, bꞌin quꞌn qa tkyaqiljo 
tbꞌanil tzaluꞌn twutz txꞌotxꞌ ex tkyaqiljo 
nqoptzꞌaje toj kyaꞌj nchi ajbꞌin te jun 
yekꞌbꞌil tiꞌjjo kyjawlintz anqꞌin kyimnin. 
Ikytziꞌn qxmilil kꞌwelix muqet tzeꞌnku 
jun ijaj, tuꞌn tqꞌayj. Me ex kjawitz anqꞌin, 
tuꞌn mi kyime te jun majx. 43 Kꞌwelix 
muqetjo jun qxmilil, a ntiꞌ tipin, tuꞌn 
tel qꞌayj, me kjawitz anqꞌin juntl 
qxmilil tbꞌanilx wen, ex nimxix tipin. 
44 Ajo qxmilil te twutz txꞌotxꞌ kꞌwelix 
muqet, me a qxmilil te Xewbꞌaj Xjan, at 
tchwinqil te jun majx. Quꞌn ikytziꞌn qa 
at qxmilil te twutz txꞌotxꞌ, ex ikyxjo, il 
tiꞌj jun qxmilil te Xewbꞌaj Xjan.

45 Quꞌn ikytziꞌn ntqꞌmaꞌn toj Tuꞌjil Tyol 
Dios: Atzin tnejil ichin Adán, ma tzaj 
tqꞌoꞌn qchwinqil tzaluꞌn twutz txꞌotxꞌ. c

Ex ikyxjo tkabꞌ Adán, a Jesús, ex ma 
tzul te qꞌol chwinqil te qe te jun majx. d

46 Quꞌn ikytzin n-el qnikyꞌ te, qa a 
qxmilil tzaluꞌn twutz txꞌotxꞌ, nej xten; 
ex atziꞌn tzul yajxi atziꞌn te qxmililjo te 
Xewbꞌaj Xjan. 47 Quꞌn atzin tnejil ichin 
xkubꞌ bꞌinchin tukꞌa txꞌotxꞌ, ex te twutz 
txꞌotxꞌ teꞌ. Me anteꞌ tkabꞌ te toj kyaꞌj teꞌ. 
48 Ma qo ok tzeꞌnku te Adán, a te twutz 
txꞌotxꞌ, ex qo okil tzeꞌnku te Crist, a 
te toj kyaꞌj. 49 Quꞌn teyile junjun qe at 
jun t-xmilil tzeꞌnku te Adán, a te twutz 
txꞌotxꞌ. Ex qqꞌonktzin tilil, tuꞌn qok 
tzeꞌnku te Crist, a te toj kyaꞌj.

50 Waja tuꞌn t-xi nqꞌmaꞌn kyeꞌy 
werman; qa a qxmilil te twutz txꞌotxꞌ 
ntiꞌ toklin tuꞌn tten toj Tkawbꞌil Dios te 
jun majx toj kyaꞌj; quꞌn a nlay tpa, ntiꞌ 
toklin tiꞌjjo a nlay bꞌaj. 51 Waja tuꞌn t-xi 
nqꞌmaꞌnjiꞌy a ewintaq: Quꞌn nya qkyaqilx 
qo kyimil. Me qkyaqilx qo txꞌixpitil 
52 te jun paqx, tzeꞌnku jun qmutzꞌbꞌin 
qwutz, aj t-xi qbꞌiꞌn tqꞌajqꞌojil chun, te 
yekꞌbꞌil, aj tjapin bꞌaj tkyaqil twutz 
txꞌotxꞌ. Ex ayetzin kyimnin kchi jawitz 
anqꞌin, tuꞌntzin mi chi kyime juntl majl, 
ex awotzin qe, awo itzꞌqo, qo txꞌixpitil. e 
53-54 Quꞌn a qxmilil, a nlay tpa, il tiꞌj tuꞌn 
ttxꞌixpit, tuꞌn tten te jun majx. Ex atziꞌn 
tuꞌn tbꞌaj, il tiꞌj tuꞌn ttxꞌixpit, tuꞌntzin 

1 Aj Corint 15

El Nuevo Testamento en Mam Central de Guatemala, 4ta ed. ©Wycliffe Bible Translators, 2009



272

 

f 15:53-54 Is. 25:8. g 15:55 Os. 13:14. h 16:1 Ro. 15:25-26; 2Co. 8:1-15; 9:1-15. i 16:5 Kybꞌi. 19:21. 
j 16:8 Lv. 23:15-21; Deu. 16:9-11. k 16:9 Kybꞌi. 19:9-10. l 16:10 1Co. 4:17. m 16:17 1Co. 1:16. 
n 16:19 Kybꞌi. 18:1-2; 2Tim. 4:19. o 16:20 2Co. 13:13; Fil. 4:22. 

mi bꞌaje. Aj tjapin bꞌajjo lo, ok japin 
bꞌajiljo yol lo: Ma kubꞌ tiꞌjjo kyimin tuꞌn 
chwinqil te jun majx. f 55 Tuꞌnpetziꞌn, 
qo xmayiltz tiꞌjjo kyimin, tzeꞌnku kyij 
tzꞌibꞌit toj Tuꞌjil Tyol Dios:

Ay kyimin, ¿Jaꞌn taꞌ tipiꞌn jaꞌlin,
ex jtojtzin bꞌaꞌn qkubꞌ tbꞌyoꞌn? g

56 A bꞌiybꞌil tuꞌn kyimin, atziꞌn a 
bꞌinchj il. ¿Ex jaꞌn ntzaje tipin bꞌinchj il? 
Noq tuꞌn qbꞌinchbꞌin tiꞌjbꞌinxiꞌ tkawbꞌil 
Dios. 57 Me chjontexla Dios. Ma tzaj 
tqꞌoꞌn tumil tuꞌn tkubꞌ tiꞌj il quꞌn, noq 
tuꞌn qAjaw Jesucrist.

58 Tuꞌnpetziꞌn werman, nimx tqꞌaqꞌbꞌil 
nkꞌuꞌja kyiꞌja, chi weꞌkuxixa wen, ex mi 
chi yekjxa toj kynimbꞌila. Kybꞌinchinkuy 
taqꞌin qMan Dios tukꞌa tkyaqil kyanmiꞌn, 
quꞌn ojtzqiꞌn kyuꞌn, qa a kyaqꞌiꞌn anetziꞌn, 
nya noqx kukxjo, qalaꞌ at chojbꞌil te.

A oyaj tuꞌn tjaw chmet kye nimil

16  1 Atzin jaꞌlin, kxel nqꞌmaꞌn 
tiꞌjjo oyaj, tuꞌn t-xiꞌ kye nimil: h 

Kybꞌinchinkuy tzeꞌnkuxjo xi nqꞌmaꞌn kye 
Ttanim Dios toj txꞌotxꞌ te Galacia. 2 Toj 
tnejil qꞌij te junjun seman, teyile junjun 
kyeꞌ, bꞌaꞌn tuꞌn tel tpaꞌn chꞌin tiꞌjjo 
ntkanbꞌin, ex tuꞌn t-xi tkꞌuꞌn, tuꞌntzintla 
aj nkaniꞌn, mina jaw chmet oyaj. 3 Quꞌn 
tuꞌntzin aj nkaniꞌn kyxola, kxel nqꞌoꞌn 
jun uꞌj kye erman te oqxenbꞌilkye, ayeꞌ 
kchi jawil kyskꞌoꞌn, tuꞌn t-xi kyiꞌn oyaj, 
tuꞌn tpon kye erman toj Jerusalén. 4 Ex 
qa wentaq toj kywutza tuꞌn nxiꞌy, okla 
kqo xela kyukꞌa.

Tej tkubꞌ t-ximin Pabl 
tuꞌn t-xiꞌ toj jun tbꞌe

5 Chin poꞌn kyukꞌiy, aj nxiꞌy toj txꞌotxꞌ 
te Macedonia, quꞌn il tiꞌj tuꞌn nxiꞌ neja 
antza. i 6 Me bꞌalaqa chin tenbꞌila kyukꞌiy 
ilaꞌ qꞌij, ex bꞌalaqa axsi kkyꞌela jbꞌalil 
wuꞌn, tuꞌntzintla kyoniꞌn wiꞌja toj nbꞌey, 
a jaꞌ kchin xeliꞌy. 7 Quꞌn nkyꞌeꞌ weꞌ noq 
tuꞌn wikyꞌ aja kyukꞌiy, qalaꞌ wajatlaꞌy 
tuꞌn nteꞌn ilaꞌ qꞌij kyxola, qa iky taj 
qAjaw. 8 Me axsa chin kyjela teniꞌy 

tzaluꞌn toj Éfeso, tzmaxiꞌ aj tpon tqꞌijil 
nintz qꞌij te Pentecostés, j 9 quꞌn ma tzaj 
qꞌoꞌn ambꞌil weꞌy, tuꞌn waqꞌniꞌn toj taqꞌin 
qAjaw, tuꞌn ma nintzxjal tuꞌn tnimin, ex 
nimku ajqꞌoj wiꞌja. k

10 Ex qa ma pon Timotey, kykaꞌyinka 
tuꞌn tten kyukꞌiy tukꞌa tzaljbꞌil, quꞌn 
n-aqꞌnin toj taqꞌin qAjaw tzeꞌnkuxjo weꞌ. l 
11 Tuꞌnpetziꞌn, mix aꞌl jun kye tuꞌn tel 
ikyꞌinte. Qalaꞌ bꞌaꞌn tuꞌn kyoniꞌn tiꞌj toj 
tbꞌe tukꞌa tnukꞌbꞌil qMan Dios tibꞌaj, tuꞌn 
ttzaj wukꞌiy. Quꞌn loqin nchin yoꞌn tiꞌj ex 
kyiꞌjjo erman, aye nchi bꞌet tukꞌa.

12 Atzin jaꞌlin, kxel nqꞌmaꞌn tiꞌjjo 
qerman Apolos. Wajxixtaqa tuꞌn t-xiꞌ 
kyukꞌa erman lol kyeꞌy. Me mi xttziye 
tuꞌn t-xiꞌ jaꞌlin, me okla kxeꞌl, aj tten 
ambꞌil tiꞌj.

13 Kykaꞌyinktzin kyibꞌa, ex chi 
weꞌkuxixa toj kynimbꞌila; chi okxa jun 
xjal kujxix wen, at kyipin toj kynimbꞌil. 
14 Tkyaqiljo nbꞌant kyuꞌn, kybꞌinchinkuy 
tukꞌa kykꞌuꞌjbꞌil kyibꞌa kyxola.

15 Ojtzqiꞌn kyuꞌn aye tbꞌaj Estéfanas, a 
tnejil nimil toj tkyaqil txꞌotxꞌ te Acay. 
Ex ma txi kyqꞌoꞌn kyibꞌ tuꞌn kyajbꞌin 
kyxol txqantl nimil. 16 Tuꞌnpetziꞌn, 
nchin kubꞌsin nwutza kyeꞌy, tuꞌn tkubꞌ 
kyniminjiꞌy xjal tzeꞌnku kye Estéfanas, 
exqetziꞌn txqantl nchi mojin toj taqꞌin 
qMan Dios. 17 Me nim ma chin tzalaja, 
tuꞌn ma chi ul Estéfanas, m Fortunato 
ex Acaico, quꞌn ma kubꞌ kybꞌinchiꞌn a 
naꞌmxtaq tbꞌant kyuꞌn, quꞌn ntiꞌqetaqa. 
18 Quꞌn ma tzaj kyqꞌoꞌn jun chewsbꞌil 
wanmiꞌn, ikyxjo tzeꞌnku kubꞌ kybꞌinchin 
kyukꞌiy. Bꞌaꞌntla tuꞌn t-xi kyqꞌoꞌn chjonte 
kyeꞌ xjal ikyjo.

Junjun qꞌolbꞌil tuꞌn Pabl
19 Tkyaqil Ttanim Dios toj txꞌotxꞌ Asia 

nxi tsmaꞌn jun qꞌolbꞌil kyeꞌy. Ex ikyxjo 
te Aquila ex Priscila, nxi kysmaꞌn jun 
qꞌolbꞌil toj tbꞌi qAjaw, junx kyukꞌa 
tkyaqil Ttanim Dios, a n-ok kychmoꞌn 
kyibꞌ toj kyja. n 20 Ex tkyaqil erman 
tzaluꞌn wukꞌiy nxi qsmaꞌn qꞌolbꞌil kyeꞌy. o 

1 Aj Corint 15 ,  16

El Nuevo Testamento en Mam Central de Guatemala, 4ta ed. ©Wycliffe Bible Translators, 2009



273

Ex kyqꞌolbꞌink kyibꞌa kyxolxa tukꞌa 
tkyaqil kykꞌuꞌja.

21 Ayinkuy Pabl, nkubꞌ ntzꞌibꞌinjiꞌy 
qꞌolbꞌil luꞌn tuꞌn nqꞌobꞌkuy. 22 Qa at jun, 
a mi s-ok kꞌuꞌjlin te qAjaw, kyjel tjaqꞌ 

tqanbꞌil qMan Dios. Ay qAjaw, txok 
txontxxa.

23 Noqit tten t-xtalbꞌil qAjaw Jesús 
kyukꞌiy. 24 Nimxix nqꞌaqꞌin nkꞌuꞌja kyiꞌja, 
noq tuꞌn Crist, a Jesús. 

